
        
            
                
            
        

    
	РАВИИНДРААНААТ ТААГҮР

	 

	ӨРГӨЛИЙН ДУУЛАЛ

	“Улсын хэвлэлийн хэрэг эрхлэх хороо” Улаанбаатар хотноо 1965 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ОРШИЛ

	Одоогоос зуун гурван жилийн өмнө хаврын цэцэг дэлгэрч, бадам лянхуан дэлбээ нээгдэх үес дорнод Энэтхэгийн Бангаал муж улсын нийслэл Галгаддаа хотноо ертөнцийн мэргэд цэцдийн тэргүүн ихэс сайчуулын эгнээнд хувь төгс нэр юүгээн дуудуулах нэгэн эрхэм хүн мэндэлсэн нь «Өргөлийн дуулал» хэмээх энэхүү цоморлогийг бүтээгч эзэн Равииндраанаат Таагүр бүлгээ.

	Арван таван настайгаасаа наян насыг хүртэл алгасал үгүй урлан туурвиж тавь гаруй шүлгийн цоморлог, арван хоёр роман тууж, зуу гаруй өгүүллэг, гуч гаруй жүжиг, хэдэн зуун өгүүлэл нийтлэл, мянга гаруй дуу бүтээсэн уран зохиолч, яруу найрагч, хөгжмийн зохиолч, уран зураач, гүн бодолтон, гүн ухаантан, нийгмийн нэрт зүтгэлтэн энэ хүний аливаа бүхий ажил үйлс аж төрлийг тоочих гэвэл цаг цаас үлэмж их зарах хэрэгтэй тул хэмнэн азнаж, Таагүрийн гол шинж болох яруу найрагч, хүн ардын насан хутаг эрх чөлөөг магтан дуулагч эрдэмт дуучны нь тухайлан өгүүлэхийг урьдал болгон хичээсүгэй.

	«Нэгэн учрыг та бүхэн мэдэх ёстой үүнд миний бие уг чанартаа яруу найрагч билээ: Бага залуу наснаасаа бодол санаагаа шүлгээр илэрхийлэх, хүсэл мөрөөслөө найраглалд биелүүлэх нь миний цорын ганц авьяас билээ» гэж Таагүр 1930 оны есдүгээр сарын 13-нд Москва хотын олон дээд сургуулийн оюутан, багш нартай уулзахдаа хэлсэн байна. Мах яснаасаа яруу, найрагч, энэ ертөнцөд эрдэнэт хүний биеийг олж төрснийхөө хэргийг яруу найраг, эгшиг дуугаар бүтээхийг эрмэлздэгээ Таагүр мөн энэ цоморлогтоо нэг бус удаа илэрхийлсэн буй.

	 

	«Энд би гагцхүү дуу л дуулах гэж ирсэн билээ л.

	Энэ ертөнцийнхөө чуулганд дуулж гүйцээхийн соёрхол хайрла! 

	Үүнээс өөр надад таарах ажил орчлонд чинь байхгүй, шүтээн минь! 

	Үл нийцэх амин сүнс минь дууны чинь эгшгээр л илрэм зээ»

	 

	гэжээ.

	Дуучин болж төрөөд, дуулахыг зориод, дунигар хорвоон дуучны манлай болохдоо Таагүр чухам юу дуулсан юм бэ? гэвэл энэ асуултыг бас энэ цоморлог бэлхнээ хариулж өгнө өө.

	Хүний амин насан буюу насан хутгийн гайхамшгийг Таагүр магтан дуулсан байна. Амин насыг магтан дуулсны учраас тэрхүү насан хутгийн тэнгэр буюу амин насан тэнгэрт өргөсөн өргөл гэсэн утгаар энэ цоморлогоо «Өргөлийн дуулал», (самгардиар «гиидайнжали») гэж нэрлэжээ. Амин насны урсгалаар хамаг юм нөхцөлдөж байдаг, орчлонгийн жам гэгч энэ амин насны урсгал юм гэж Таагүр үздэг ажээ. Амьд явах наслахын тааламжийг Таагүр гүнээ хүндэтгэж, энэ ертөнцийн баясгаланг магтан дуулснаараа ахуй ертөнцөөс зожгирон тасарч аглагт суун нямба хийж бясалгал үйлдэх шашны харгис ёсыг хатуу шүүмжилжээ.

	Амин насыг бишрэхдээ Таагүр үхлээс айгаагүй юм. Харин үхэл үүдэн дээр хүрээд ирэхэд өөдөөс нь аваад өгөх юмтай бай гэсэн байна. Таагүр үнэхээр «үхлийн элчийг гар хоосон буцаахгүй» хүн байжээ. Ертөнцөд «ирээд» хийсэн бүтээсэн, хүний амь нас жаргалын төлөө санаж сарвайж туурвисан юмаар арвин, энэрэнгүй нигүүлсэнгүй, хүний мөс, сэтгэлийн хиргүй тунгалаг эрдэнэсээр Таагүр баян, аливаад шунах сувдаглахаас бүрэн ангижирсан хүн байжээ.

	Хүний гоо үзэсгэлэнг Таагүр магтан дуулсан байна. Хүний гоо үзэсгэлэнг дуулахдаа хүний сайхан чанарыг хүний гоо үзэсгэлэнд багтаасан байдаг. Хүний гоо үзэсгэлэнг «энэтхэг бүсгүйн» тод тунгалаг дүрээр төлөөлүүлэн үзүүлэх нь Таагүрийн бүхий л зохиол тэр дундаас яруу найргийн нь нэг онцлог чанар мөн. Харанхуй урцныхаа мухарт уйлан хайлан уйтгарлан дуулан суух энэтхэгийн түмэн зовлонт бүсгүйчүүл хаад ихсийг ч арслант ширээнээс нь шилжээн буулгах гоо үзэсгэлэнтэй юм гэж Таагүр дуулж байна. «Гиидаанжалии» буюу «Өргөлийн дуулал» хэмээх энэ цоморлог бол бүхэлдээ хүнийг магтан дуулж, амь насан, аж төрөхийн хав цэнгэлийг бахдан алдаршуулсан, хүн ардад толт зүрхнээсээ хайртай Таагүрийн ухаан эрдэм сэтгэл оюуны нандин эрдэнэсийн цоморлог болох нь магад буюу. Тийм ч учраас энэ цоморлогийг дэлхий даяны эрдэмтэн мэргэд ихэд үнэлэн сайшааж 1910 онд эмхэтгэж гаргасан энэ цоморлогоороо Таагүр 1913 онд Нобелийн шан хүртсэн нь Ази тивээс анх тэргүүнээ Нобелийн шагналтан болжээ. Үүнээс хойш Таагүрийн нэр алдар дэлхийд түгэн дуурьсаж «Өргөлийн дууллыг» нь өдий төдий хэлгээр орчуулан гаргах болж тийнхүү орчуулах нь бичиг соёлт хэлний гайхуулах нэгэн бахдал болж нэгэнт заншжээ. Энэ цоморлогийн шүлэг дуулал Энэтхэгийн илчит нарны туяа мэт Европын бүрхэг тэнгэрийг нэвт гийгүүллээ гэж «Өргөлийн дууллыг» 1912 онд зохиогч өөрөө англи хэлээр орчуулан гаргах үес Европын шүүмжлэгч нар бахдан бичиж байсан байна. Зөвлөлтийн нэрт шүүмжлэгч судлалч А. К. Воронский «Өргөлийн дууллыг» «амин насанд дуртай болгож сургаж байна» гээд «...Таагүр, амь насыг таашаал цэнгэл хөөгчийн хувьд бус, амин бүтээгчийн хувьд, бул чулуугаар гоо үзэсгэлэнтэй бахдам сайхан домог цогцлогч ажилч урны хувьд нандигнан дээдэлдэг байна» гэж дүгнэсэн сэн. Мөн Зөвлөлтийн нэр хүндтэй Таагүр судлалч А. Гнатюк-Данильчук «Энэхүү цоморлогийн («Өргөлийн дууллын» Ж. Б.) шүлгийг баруун Европын зарим нэг хөрөнгөтний үзэлч бичиг зохиол шинжээчин, шүүмжлээчин далдын хүчинд итгэгч, бэлгэдэгч шүлэгчийн зохиол мэтээр алдаатай, мушгиу тайлбарлаж байсан зүйл буй. Гэтэл чухамдаа Таагүрийн яруу найрагт Энэтхэгийн ард түмний сэтгэхүй соёлын өвөрмөц байдал туссан байдаг билээ. Түүний уран бүтээл хүнлэг ёс, ардын эрхт ёсны баясангуй хүслэнгээр бүтсэн бөгөөд гутан гонсойж, уруу царайлсан урлагтай огтхон ч төсгүй юм» гэж «Өргөлийн дуулал» хийгээд ер Таагүрийн яруу найргийн мөн чанарыг гэгээн тодорхой голч үнэнээр үнэлэн заасан буй. Бас Эв хамт нам, Зөвлөлт төрийн томоохон зүтгэлтэн уран илтгэгч А. В. Луначарский 1923 онд Таагүрийг «Энэтхэгийн Толстой» гэж нэрлээд: «...Таагүрийн зохиол... уран яруу хэрэглүүр, сэтгэлийн хөдөлгөөний нарийн нугалаа хийгээд үнэнхүү уудам сэтгэлийн үзэл санаа төгсийн учраас эдүгээ хүн нийгмийн соёлын нэгэн эрдэнэ болж байна» гэсэн билээ.

	Равииндранаат Таагүрийн далан насны ойн баяр ёслолыг төхөөрөн хийлгэх Олон улсын хорооноос 1931 оны хоёрдугаар сарын 24-нд дэлхийн бүх орны олон түмэнд тунхаглан зарласан уриалгадаа:

	 

	«...Энэ хүн бид бүхэнд Сэтгэл оюун, Гэрэл гэгээ, Дуурьсал зохирлын цог жавхлант бэлгэ тэмдэг, салхи шуурган дундуур элэн халин нисэгч зоргоор их шувуун, цадиггүй урин мунхаг тачаангуйн далайгаас ангижирсан Ариель алтан ятгаараа эгшиглүүлэх Ашид мөнхийн дуун буюу. Нөгөөтээгүүр энэ хүний урлаг хүний зовол, тэмцэл хоёрыг хэзээ ч үл тоомсорлосон удаа үгүй. Энэ хүн бол «Агуу их манаач» хүн. Эмгэнэлтэй бэрх цагт энэ хүн өөрийнхөө ард олон, даян дэлхийн хүн ардын зоригт гярхай хамгаалагч билээ.

	...Хүн бүр баярласан сэтгэлийнхээ тэмдэг болгож өөрсдийнхөө цэцэрлэгээс нэгэн мөчир болох шүлэг, найруулал, номын бүлэг, эрдэм шинжилгээний ажлын хэсэг, гар зураг, бодол санаа мэтсээ энэ хүнд барьж болох юм аа. Учир юун хэмээвээс бид бүхэн, мөн бидний туурвин бүтээсэн бүхэн Яруу найраг, Янаг хайрын энэхүү Их Ганга мөрөнд үндэс найлзуур юугаан дүрнэм билээ» 

	 

	гээд Энэтхэгийн эрдэмтэн Жогодишжондро Боос, мөн нийгмийн нэрт зүтгэлтэн Мохандаас Гарамжаанд Гаантии, Францын алдарт зохиолч Ромен Роллан, Германы цуут бодисзүйч Альберт Эйнштейн, Грекийн яруу найрагч Костас Паламас нар гарын үсэг зурсан байлаа. Равииндранаат Таагүрт янаг хайртай дэлхий дахины эрдэмтэн, зохиолч, яруу найрагч, нийгэм төрийн зүтгэлтэн, оюутан сэхээтэн, ажилчин тариачин, сурагч багачуул, ард олны ариун санааныхаа тансаг цэцэрлэгээс авч илгээсэн «цэцэг мөчрийн» бэлгээр «Таагүрийн алтан ном» хэмээх маш том ном бүрдэж гарсан билээ.

	Хүнд Таагүр үнэн голоосоо хайртай байжээ. Хүнд зүрхнийхээ угаас итгэдэг, хүний хүчин чадлыг биширдэг, хүний төлөө бие сэтгэл, амь юугаан өргөн барих гэж уужим сэтгэлийнхээ ухамсар шандаст урт их насаа зориулсан чухамхүү хүний сайн хүн, хүний сайн нөхөр билээ. Хүний амь нас хүний соёл иргэншлийн тэнгэр аюул заналаар бүрхэж, хүйтэн санаат фашизмын хүрэн тахал хүний сайн сайхан бүхнийг дайсагнан нүүж байсан хэцүү цагт «Хүнд итгэлээ алдана гэдэг тун их нүгэл, би тийм нүгэл хийхгүй ээ! Хүн чанар бүрмөсөн сүйрнэ гэж бодохыг би гэмт хэрэгт тооцно» гэж бичсэн энэ үг Таагүрийн ухааны тунгалаг шандаас гарч уран гарын нь хурц үзгээр бичсэн сүүлчийн үг билээ. Ийнхүү хүнд хайртай, хүний дуучин Таагүр хүнээ бодож, хүнийхээ төлөө санаа зовж, хүндээ итгэсээр хүний ертөнцөөс талийж одсонсоон. Гэвч хүн нь Түүнийгээ хэзээд үл мартъюу! Хүн түүнд бас хайртай буюу! Хүний сэтгэлд тэр мөнхжирьюү!

	 

	* * *

	 

	«Өргөлийн дууллыг» орчуулахад миний гарт 1957 онд Лондон хотын Хувь нийлүүлсэн Макмиллан нийгэмлэгээс эрхлэн Нью-Йорк хотноо хэвлүүлсэн англи орчуулга, Дели хотын авсаархан ном хэвлэх газраас 1959 онд хэвлэсэн хинди орчуулга, Москва хотноо Улсын уран зохиолын хэвлэлийн газраас 1957 онд хэвлэсэн Равииндранаат Таагүрийн зохиолын эмхэтгэлийн долоодугаар ботид нийтэлсэн орос орчуулга ийм гурван зүйл орчуулга байлаа. Англи орчуулга нь 1912 онд зохиогч өөрөө бангаал хэлнээсээ орчуулж 1913 оны гуравдугаар сард Лондон хотноо дээр дурдсан нийгэмлэгийн хэвлэсэн бөгөөд 1949, 1951, 1953, 1957 онд дахин дахин хэвлэгдсэн ном авай. Энэ нь эх хэлнээсээ зохиогчийн өөрийн гараар орчуулсан чухал тулгуур орчуулга атугай ч нэгд баахан товчилж, бас шүлгийг үргэлжилсэн өгүүллэг болгосон, хоёрт бүрэн бус зөвхөн 103 дууллыг багтаасан тул монгол орчуулгад гол тулгуур болгосонгүй, хинди зарим үгийн мадгийг залруулах хийгээд зохиогчийн гүн ухааны үзэл баримтлалтай холбогдох зарим нэр томьёоны англи орчуулгын лавлах болгох төдий хэрэглэлээ. Орос орчуулга бол энэхүү англи орчуулгаас дам хөрвүүлсэн илүү дутуу зүйлгүйн дээр эх зохиолд нь хараахан дөтгүйн учир ашигласангүй. Тэгээд хинди орчуулгыг дагнан тулгуурлалаа. Ер нь ч хиндиг бангаалд хамгийн дөт хэл хэмээвээс болох буй заа. Хинди орчуулгыг Садягаам Видяалангаар хэмээх хүн орчуулсныг 1959 оны гурав, дөрөв, долоодугаар сард тус тус хэвлэсэн байна. Орчуулагчийн тэмдэглэлийг үзвэл энэ цоморлогт үндсэн «Өргөлийн дууллаас» гадна англи орчуулга хийхдээ Равииндранаатын «Шуудуу» «Тахилга» хэмээх хоёр цоморлогоосоо сонгон авч өөрөө оруулсан дууллууд бас орсон гэнэ. Чингээд энэ цоморлогт нийт 129 дуулал байснаас «Сахиус зүүхүй» хэмээсэн нэг дууллыг орхиж үлдэх 128 дууллыг бүрэн орчууллаа.

	 

	Ж. Бадраа

	 


ДААТГАЛ

	Тоостой өлмийдөө шүргүүлтэл, толгойг минь

	Тонгойлгон бөхийлгөж хайрла, тэнгэр минь

	Тоомжиргүй аминчхан зан сэлтийг минь

	Тоогүй ичингүйрлийн далайд живүүлж хайрла!

	Өчүүхэн нэрээ хамгаалсаар байгаад би чинь

	Өөдгүй шалихгүйгээ л харуулж байна, өөр яах вэ

	Өөрийнхөө хаяаг манасаар байгаад ер нь

	Өмхөрсөн өтхөс болж хором бүр хоцорч байна.

	 

	Тоомжиргүй аминчхан зан сэлтийг минь

	Тоогүй ичингүйрлийн далайд живүүлж хайрла!

	Орчлон хорвоогийн аливаа үйлсэд би чинь 

	Олигтой ч тодруулан гаргаж дөнгөсөнгүй өөрийгөө

	Амь зуулга ажил төрлөөр минь гагцхүү та

	Алимад хүсэл тааллаа хангамуу, тэнгэр минь!

	 

	Энх амгалангийн дээд хишиг хүртээмүү гэж

	Эрэн даатгасаар танд бараалхаж ирлээ би

	Энэхэн амь насны минь цог жавхлангаараа

	Энэрэн гийгүүлж ивээн соёрхмуу, эзэн тэнгэр минь!

	 

	Алаг зүрхний минь толтын чанад талд

	Ачит төгс тэнгэр минь оршиж айлд!

	Амиа бодсон тоомжиргүй зан сэлтийг минь

	Адбиш1 ичингүйрлийн далайд живүүлж хайрла!

	 

	
ЧАНД НИГҮҮЛСЭЛ

	Хүсэл итгэлийн минь гал унтрахгүй яавч,

	Хүйлэн хайлан уйлах минь ч тасрахгүй гэвч

	Хүчирлэн цааргалсаар учирлан байж чи бээр

	Хүлцэшгүй шаналалд нэрвэгдэхээс аварлаа намайг.

	Айхавтар чанд чиний энэ нигүүлсэл

	Амин судас бүхэнд минь нэвчин шингэлээ.

	 

	Агаар, гэрэл, бие, сэтгэл, амь

	Алины нь ч соёрхол би чамаас гуйхгүй ээ.

	Харин өдөр тутмын хомхой тэмүүллээс 

	Хамгаалахын учрал бүтээж өгөөсэй над!

	Чингэвээс энэ чинь миний хувьд

	Чиний их өглөгийн буян болъюу!

	 

	Дуниарч чилсэн нүдээр мөрийг чинь мөшгөж,

	Дутуу сэрсэн шигээр замыг чинь даганам би.

	Хатуу сэтгэлтэй чи надтай уулзахаас зайлдаг

	Хамаг нууцыг би ойлгож мэдсэн дээ.

	 

	Арчаагүй хүчин мөхөс хүслэнгийн илбэдлээс

	Аварч намайг хамгаалснаараа чи чухамхүү

	Ангижралгүй уулзан золгохын зохист учралыг

	Аргагүй л бүтээн нөхцөлдүүлж байна шүү дээ.

	Айхавтар чанд нигүүлслийн чинь учрыг

	Андуугүй олж мэдсэн шүү, тэнгэр минь!

	Андуугүйяа бүрнээ мэдэж авсан шүү, би чинь!

	 

	
ТАНИЛЦАХУЙ

	Зүс үзээгүй хэчнээн хүнтэй намайг чи танилцуулав аа.

	Зүйл бүрийн хэчнээн айлаар намайг чи оруулав даа.

	Харь холын газар орныг ойр дөт болгоном, чи минь!

	Хар элэгтэн хүн олныг ах дүүс болгоном, ивээлт минь!

	 

	Орон гэрээ орхиж огт танихгүй газар очихдоо

	Одоо хэнийд толгой хоргодно оо? гэж сэтгэл түгшиж байсан сан

	Ачит чамайгаа надтай цуг шинэ нутагт очилцож,

	Аль хэдийнээ танил газар ах дүүс шиг болгоно ч гэж санасангүй л.

	 

	Харь холын газар орныг ойр дөт болгоном, чи минь!

	Хар элэгтэн хүн олныг ах дүүс болгоном, ивээлт минь!

	Наслах, эцэслэх энэ ертөнц, нөгөө ертөнц хаа ч,

	Намайг чи л дагуулж яваа газар бол тэнд чухам

	Үрийн үрд чамтай л цуг байгаа цагт яахин

	Үргэлжид би ганцаардахгүй танилтай явах ажиам.

	 

	Хайр хишигт чамайг л таних бол хэнийг эс таних вэ?

	Хаа ч очсон юунаас саатаж, юунаас айна гэх вэ?

	Хамаг дэлхийг хамтруулан нэгэн цул болгоод түүнийгээ

	Хамгаалан сахихын учир ямагт сэрүүн сэргэг байдгаа чи минь

	Харь холын газар орныг ойр дөт болгоном, чи минь!

	Хар элэгтэн хүн олныг ах дүүс болгоном, ивээлт минь!

	 

	
СОЁРХЛЫН ХИШИГ

	«Гай зовлонгоос гэтэлгэж хайрла» хэмээн гуйсаар 

	Гадаа үүдэнд чинь очоогүй шүү, шүтээн минь !

	Аюул зовлонгоос айн сүрдэхгүй байхын 

	Аврал хишиг соёрхон хүртээмүү надад !

	 

	Тарчлан зүдэрснээс гутран чилсэн сэтгэл зүрхийг минь

	Тайтгаруулан амаржуулахын нигүүлсэл горьдоогүй ээ би

	Амсан эдлэх үйл зовлонг ялан дийльюү би,

	Айлдан соёрхох ажаамуу үүний минь л !

	Айлтган даатгах минь энэ л байна.

	 

	Үзтэл ач ивээлийг тань олж эс хүртсэн атугай ч

	Үгээгүй хоосноо хүлцэн эвлэрснээ тус үл бүтээнэм би.

	Үүний минь өршөөн таалж хайрлах буй заа!

	Орчлонгийн гэм хор, хуурамч хоосон нь ч гэсэн

	Оногдсон хувь хүртээлийг минь дайрсан боловч

	Дотор сэтгэл минь энэ башир хуурмагийн уршгаар

	Доройтон сульдсан нь үгүй билээ л.

	 

	«Хамгаалж хайрла намайгаа» хэмээн гуйсаар

	Хаалган дээр тань ирээгүй шүү би чинь

	Харин гагцхүү гамшгийн далайг гатлан сэлэхийн

	Хав чадал хүртээмүү хэмээн даатганам би.

	 

	«Хүнд ачааг минь хөнгөрүүлэн нимгэлж хайрла» гэсэн

	Хүслэн өчил гүйцэлдүүлэн амаржаасай гэхүй би.

	 

	Ачаа юугаа үүрэн тээсээр гавшгайлан хөдөльюү би.

	Айлтган даатгах минь энэ л байна. 

	Зол жаргал дүүрэн цагт толгой юугаа бөхийлгөн

	Золгоор одон танд бараалхаж чадах авч

	Зовлон зүдрэл дүүрэн шөнө ирэхэд

	Хамаг дэлхий намайг шоолон инээх ахул

	Халшран мятарч айн сүрдэхгүй билээ би!

	Хайрлаж үүний минь л соёрхохын хишиг горилном!

	 

	
СЭТГЭЛ МИНЬ ХӨГЖИХ БОЛТУГАЙ

	Аяа, гим ертөнцийн насан хутаг мину!

	Сэтгэл оюуны минь хөгжөөж бадрааж хайрла!

	Ариун тунгалаг, гэгээн саруул болгож хайрла!

	Сэргэлэн цовоо, үзэсгэлэн гоо болгож хайрла!

	Аймшиггүй эрэлхэг, уриалган өөдрөг болгож хайрла!

	Ажилсаг хичээнгүй, зүрхлэг няцашгүй болгож хайрла!

	 

	Аяа, гим ертөнцийн насан хутаг мину!

	Сэтгэл оюуны минь хөгжөөж бадрааж хайрла!

	Агууч шинжийг минь өргөн дэлхий шиг өрнүүлж хайрла! 

	Аргамж хүлээснээс ангижруулан намайгаа суллаж хайрла!

	Алимад үйлсэд минь баясгалант дууллаа шингээж хайрла!

	Алтан өлмийнхөө лянхан дээр ухаан санааг минь тогтоож хайрла!

	Амруулан цэнгүүлж баясуулан жаргуулж хайрла!

	 

	Аяа, гим ертөнцийн насан хутаг мину!

	Сэтгэл оюуны минь хөгжөөж бадрааж хайрла!

	 

	
АШДЫН ШИНЭ

	Ашдын шинэ шинэ дүрээр амьсгаанд минь шингэ, амраг нөхөр минь!

	Анхилах үнэрт минь, ажиглагдах зүсэнд минь шингэ,

	Амилан үл буурах сэрэл болон биед минь шингэ,

	Алгаслан үл тасрах жаргал болон оюуны минь тэжээ,

	Алжаан буусан зовхинд минь шингэ, амраг нөхөр минь!

	Амьсгалд минь ашдын шинэ шинэ дүрээр шингэ!

	Аяа, адбиш гоо, дөлгөөн эелдэг, амгалан уужим хурай!

	Аяа, ариун тунгалаг, гэгээн саруул, дур булаам хурай!

	 

	Аз жаргал, зовлон зүдэлд минь ч шингэ!

	Ажил үйлс, барил зорилд минь ч шингэ!

	Аливаа үйлсийн минь туйлын зорил болон шингэ!

	Ашдын шинэ шинэ дүрээр амьсгаанд минь шингэ!

	 

	
ДАЛАЙН ТҮРЛЭЭ

	Өнөөдөр цэнгэлийн далай бялхан түрлээ.

	Өргөн түм хөлгийн нь жолоог барин суулаа.

	Даацынхаа чинээгээр ачаад аваад яваарай!

	Дарлал зовлонг минь онгоцоор дүүргээд тэртээ гаргаарай

	Өрвөлзөх давлагаан дээгүүр нь нь хөвсөөр бид тэртээ гарамз!

	Өөрөө мэдэг, амиа алдвал алдаг!

	Өнөөдөр цэнгэлийн далай бялхан түрлээ.

	Саатуулан араас маань хэн дуудах билээ?

	Садаа болон урд маань хэн зогсох билээ?

	Санаа ийнхүү түгшихүй лүгээ бид хэзээний танил даа.

	 

	Хараал зүхэл, хар хор хатгасаар биднийг

	Хав цэнгэлийн өндөр хясаан дээр гаргачихлаа.

	Хөлгийнхөө зангууг өөд нь татнам бид,

	Хөгжүүхэн дуугаа дуулсаар хөдөлнөм бид.

	 

	
АЛТАН ЦӨГЦ

	Зоогийн тань алтан цөгцийг би өнөөдөр

	Зовлонгийнхоо нулимсан эрихээр чимлээ дээ, ээж минь!

	Сувдан сондор хэлхэж би өнөөдөр

	Сугсалзууланхан хүзүүнд тань зүүлгэлээ дээ, ээж минь!

	 

	Саран наран эрдэнийн шигтгээ бойвыг тань чимээстэй,

	Саар зовлонгийн минь нулимсан хэлхээ мээмийг тань чимээстэй.

	 

	Эд тааваар тань элбэг баялаг байнам.

	Эрх дураараа эдэлж хэрэглэнэ биз дээ.

	Үр наддаа өгмөөр байваас өгнө л биз.

	Үгүй болбол өгөх гээд яах вэ дээ.

	 

	Үгээгүй гэрийн минь онцгой бэлэг гэвэл зовлон л байна.

	Үнэ цэнтэй бэлэг сэлтийг шударга шүүгч та

	Үүнийг таалалдаа багтаах буй заа гэж итгэнэм би.

	Үзэж таалах юу л байна, түүнээ л авч хайрла даа.

	 

	
УЛААН ТУЯА

	Өрөвдөм хөөрхий өлмийн орон2 тань, ээжээ!

	Өглөө цагийн час улаан туяан дор байнам.

	 

	Үхлийг жигшсэн яруу дуу тань, ээжээ!

	Үл анирлах агаар тэнгэрт цуурайтнам.

	 

	Даяар дэлхийд түгэн дуурьстал эжий таныхаа

	Далай их алдрыг магтан дуулъюу би!

	 

	Бишрэл мөргөлийн тань тахил тавигт өнөөдөр

	Бие, сэтгэл, хөрөнгө бүгдээ өргөюү би!

	 

	Өрөвдөм хөөрхий өлмийн орон тань, ээжээ!

	Өглөө цагийн час улаан туяан дор байнам.

	 

	
ШӨНИЙН ХҮЛЭЭЛЭГ

	Үүл үүлнээ давхцан бүрхэж,

	Үтэрхэн зуур харанхуй боллоо.

	Үргэлж юунд намайг ганцаарыг минь

	Үүдний гадаа зогсооном билээ, хайрт минь!

	 

	Өдөр өнгөрч үдэш болоход

	Өчнөөн төчнөөн ажилд улайрч

	Өдий төдий хүнтэй л байдаг сан.

	Өнөөдөр энэ харанхуй орой энд

	Гагцхүү чамайгаа л ирнэ гэж горьдсоор

	Гав ганцаархнаа суунам би.

	 

	Хэрвээ чи минь өнөөдөр ирэхгүй,

	Хэрэгсэж намайг бүр тоохгүй бол

	Хэтийдсэн3 хуртай энэ урт шөнийг

	Хэрхэнхэн ганцаар өнгөрөөдөг билээ?

	 

	Алсын уйтгарт хөх тэнгэрийг

	Анивчин цавчран ширтсээр байнам би.

	Амраг сэтгэл минь салхинаа хийсээд

	Агаарт үүлтэй цуг шандсаа тэнийлгэнэм.

	 

	Үргэлж юунд намайг ганцаарыг минь

	Үүдний гадаа зогсооном билээ, хайрт минь!

	 

	
ТАРЧИГ ГЭРЭЛ

	Та минь ээ, гэрэл хаа байна? Гэрэл! Гэрэл!

	Тарчиг гачаалын галаар зулаа асаагаарай!

	Таг бөхчихсөн зулаа хаяж орхиорой!

	«Оноо заяа ийм л хойно» гэж үг байдаг.

	Одоо тэгвэл үхсэн нь дээр юм шив дээ.

	Тарчиг гачаалын дүрэлзсэн галаас

	Та минь зулаа асааж үзээч дээ!

	 

	Аюул гамшгийн дүрт ховч эмийн дуу хадаанам,

	«Амь наана!» Бурхан чамайг нойрсоогүй гэнэ.

	Аварч тэтгэхийн тулд таг харанхуй шөнө

	Айхавтар зовлонг чинь тольдон болгоогоод

	Амраг сэтгэлийг чинь нигүүлсэн таалаад

	Ачит бурхан багш чамайг гэж нойрсоогүй гэнэ ээ!

	 

	Хурмастын дагина үүлнээс бууж ирлээ.

	Хурын ус хувингаар цутгах мэт шаагина.

	Таг бөхсөн зулаа сэргээгээрэй.

	Тарчиг гачаалын галаар асаагаарай.

	 

	Аймшигт энэ шөнө цор ганцаархнаа

	Алжаал үгүй чухам хэнийг хүлээн суунам би?

	Аадрын ус асгаран цутган шаагинам.

	Аянгын цахилгаан агшин зуур гялс хийнэм.

	Аяны бяцхан завь таг харанхуйд бүслэгджээ.

	Аргил бүдүүн шөнийн дууны эгшиг дуулдах чинь

	Алсын алсад хэн хэцүүдэж яваа юм бол доо?

	Аялгуулах тэр дуу сэтгэл санаа бүгдийг минь татлаа. 

	 

	Алив тэр гэрэл хаа байна? Та минь ээ гэрэл хаа байна?

	Асаагаарай зулаа, гачаалын галаар ч бол асаагаарай

	Амраг хонгор минь зулаа асаагаарай, асаагаарай!

	 

	Үүлнээс аянга нижигнэн буугаад уналаа,

	Үлээх салхи улам ширүүн шуугиад уналаа,

	Халин цалгих долгио давлагаа гараад ирлээ,

	Хаа ч явж болохын аргагүй боллоо доо одоо!

	Тамын хар чулуу шиг балар харанхуй ийм шөнө

	Таалах янагийн зулаар амин насыг гийгүүлээрэй!

	Тарчиг гачаалын галаар гэрэл зулаа асаагаарай!

	 

	
ЗУНЫ АДАГ САР

	Дүнхийсэн зуны адаг сар, үүлсийн лаглагар сүүдэрт чив чимээгүй,

	Дүнхийсэн шөнө лүгээ адил нам гүм өглөө түүний харцаас далд явуузай

	Өнөө өглөө нүд аньсан атал дорнын салхи шуугин дэмий нэгнийг дууднам.

	Өнөд сэргэг агч хөх тэнгэрийн царай үүлэн гивлүүрийн чанад нуугднам.

	Уул хөвчийн дотроо өнөөдөр анир чимээ үл сонсогдном.

	Улс амьтан өнөөдөр гэр гэрийнхээ үүдийг тас хаажээ.

	Уйтгарт эзгүй гудамжнаа чи хэнийг хүлээж сууна вэ?

	Угийн гань ганц амраг анд аа! Үүд минь нээлттэй шүү!

	Урд минь хүрч ирчхээд зүүд шиг алга болчхуузай!

	 

	
ЗУНЫ ДУНД САРЫН ҮДЭШ

	Зуны дунд сарын бүрхэг үдэш болж

	Зуурам хэмийн нэгэн өдөр өнгөрлөө.

	Усан бороо ширүүссээр аадар болон цутганам.

	Урцныхаа мухар сахин чухам хэнийг хүлээж,

	Учир зүггүй чи гиюүрэн ганьхран суунам!

	 

	Мэлрэг цэцгийн4 хүрээлэн рүү нойтон салхи юунд

	Мэдээ сураг дуулгах мэт яаран яаран тэмүүлнэм?

	Усан бороо ширүүссээр аадар болон цутганам

	Уушги зүрх минь догдлон сэтгэл сүрхий түгшинэм,

	Уртад хаанаас ч тэрийг олохын шинж алга.

	 

	Аадрын дусаалд норсон цэцэгсийн анхилам үнэр,

	Амьсгаа дүүрэн ханхалж юутай давч цухалдуулнам.

	Харанхуй шөнийг өнгөрөөхөөр юугаан би дуугаргах вэ?

	Хаясан цуураа өнөө би харамсан гэмшин эмээнэ үү?

	 

	
БОЛЗООТ УЧРАЛ

	Андгай тангарагт анд нөхөр минь ээ!

	Амсхийх чөлөөгүй бороо шаагьж байнам.

	Амрагтай учрах болзоо хэлцээ хийгээд

	Альхан тийшээ алга болоод өгөөв?

	 

	Агаар тэнгэр цөхрөн гансран уйлнам

	Амарч унтахуйяа нойр минь огт хүрдэггүй ээ.

	Аяа, нөхөр минь хаалгаа онгойлгон нээсээр

	Амран чамайгаа би чинь хүлээн хүлээн суунам.

	Харагдах бараа гадаа юу ч алга

	Хаахнуур чи минь хэрж яваа юм бол доо?

	 

	Алс холхи мөрний эрэгт явна уу, 

	Аймшигт балар хөвчийн цөлд байна уу,

	Амин голын анд нөхөр минь ээ!

	Альхан газар яваад алга болчхов оо?

	 

	
ЭГШИГ ТОР

	Аяа, ялгуусан эрдэмт мину! Юутай яруу дуу дуулна

	Алмайранхан гайхан сонсож суухаас ондоо би яах юм!

	Аялгуутайхан дууны тань гэрэл алтан дэлхийд түгэн цацарнам.

	Алиалагхан эгшгийн тань аруун5 урсгал хадыг хамхлан урсгаж эрчилнэ

	 

	Дууны тань эгшиг лүгээ хамсран түрэхийн хүсэл байв

	Дурганхан6 хоолой минь хүрэхгүй дуунд тань дарагдчихаад байна.

	Арга барил аялгуу эгшгийн минь өгөөш тор сул задгай ажиам

	Адилтгашгүй бат бэх тороороо намайг сайхан баглажээ та.

	 

	
БАРААГ ЧИНЬ ХАРАХГҮЙ ГЭХЭЭС

	Энэ насандаа барааг чинь харахгүй болов уу гэхээс

	Элэг зүрх рүү өргөс шаах шиг болном, өндөр тэнгэр минь!

	Сэрүүн унтаа хоёрт

	Сэтгэлээс гардаггүй зовлон энэ дээ.

	Өдөр шөнийн алинд ч

	Өрц нухдаг шаналал энэ дээ.

	Орчлон хорвоогийн зээл дээр хэдэн ч өдөр өнгөрүүлж

	Олз омгоороо хоёр гараа хэчнээн ч дахин дүүргэх билээ.

	Тэрнээс би юу олном!

	Тэгээд ч намайг эс үзнэм!

	Зүрх сэтгэлийн минь энэ бодол

	Зүү шиг шивээд байдаг юм даа.

	Ажилгүйн шалтгаанаар замын хажууд сууж байлаа ч гэсэн

	Амрахын учраа ор дэвсгэр засан хажууллаа ч гэсэн

	Хачин бодол урган төрнөм

	Харьд явах дэмий санагднам.

	Барааг чинь харахгүй бий дээ гэхээс

	Байн байн зүрх шимширнэм.

	Намайгаа битгий мартаасай гэж сэрүүн ч унтаа ч залбирнам.

	Наддаа чи минь ирэхгүй бий гэхээс зүрх зогсох шиг болном.

	Наадам инээдэм гэр дүүрч, лимбэ хуур эгшиглэвч,

	Нарийн бараа, гоёл засал гялайн ирийлгэвч

	Сэрүүн унтаа хоёрт

	Сэтгэлээс гардаггүй зовлон энэ дээ.

	Өдөр шөнийн алинд ч

	Өрц нухдаг шаналал энэ дээ.

	Намайгаа чи минь мартуузай гэж

	Насан турхруу залбирах минь дээ.

	 

	
ХАГАЦАЛ ЗОВЛОН

	Орчлонгийн тоос товрог бүхнээ шингэсэн хагацал зовлон чинь,

	Ой мод, уул, агаар, далай олон дүрээр хувилжээ.

	Нам гүм шөнийн турш оддын зул барьж гийгүүлэн

	Нарийнаа дүрийг чинь тодруулах нь ч цав хэмээн хагацал зовлон чинь буюу

	Намрын эхэн сарын үес хурын дусалд чичрэгч

	Навчсын дуу зохион дуртгах нь ч мөн хагацал зовлон буюу.

	 

	Эмэгтэй хүний сэтгэл, янаглал, итгэл, жаргал, зовол

	Элдэв дүрээр айл гэрт түгсэн нь ч цаглашгүй хагацал.

	Эгшиг дуу, элэг зүрхэнд минь ч бялхан дүүрсээр аанай

	Эн захгүй хагацал зовлон хайлан урссаар амуй. 

	 

	
ГОЛЫН ХӨВӨӨ РҮҮ

	Найз хонгор бүсгүй минь!

	Нар жаргаж өдөр өнгөрөн одлоо.

	Оройн бүрий газар дэлхийд бууж ирлээ.

	Одоо усныхаа ваарыг дүүргээд голын хөвөө рүү очоорой.

	 

	Үргэлжид шоржигнонхон эгшиглэгч усны урсгалын авиа

	Үдэш цагийн агаарт яаралтайяа түгэн дуурьснам.

	Огт үл тасрах тэр эгшиг над үглэн үглэх нь

	Одоо ваараа аваад голын хөвөө рүү од! хэмээнэм.

	 

	Эзгүй энэ замд өнөөдөр хэн ч чухам алга.

	Эсгэрэнхэн үлээх салхин гагцхүү, сэвэлзэн хөөрөгдөн байна.

	Янагийн мөрөнд долгио давлагаа нэн ч бүжиглэн наадна.

	«Яадаг бол би буцаж ирэх болов уу, үгүй болов уу» эс мэднэ.

	Ямар нэгэн хүнтэй уулзах ч юм уу, хэн мэднэм?

	 

	Үзэхүл голын гарам дээр зогссон бяцхан завин дотор

	Үл таних нэгэн хүн цуур татанхан суухуй нь:

	Үтэрхэн энд ваараа аваад ир! хэмээх мэт ажгуу.

	 

	
УЛАНГАССАН ҮҮЛС

	Хурын ачаанд хүндэрсэн үүлсээс ус шаагин асгарсаар

	Хурмастаас тасарсан үер далай газар дэлхийд буусаар.

	Хугацал төгслийг нь хаа ч эдүгээ эс үзэх ажиам.

	 

	Хөвч, уулсын дээгүүр аянга нижигнэнхэн үүл балбалсаар,

	Хөндий талд үерийн долгио эрх зоргоор сэлгүүцсээр,

	Хөхөл сэвлэгээ намируулан үүлс юутай сайхан бүжнэм.

	 

	Хурын энэ улиралд басхүү сэтгэл залуур алдахуйяа,

	Хуйларсан үүлс лүгээ барилдан хуран хуран бөөгнөрөхүйеэ

	Алаг зүрхэнд минь өнөөдөр хөхөө донгодож гарав аа!

	Айл айлын хаалга үүдний түгжээ мултарч унав аа!

	 

	Өнөө ийнхүү зуны сүүл үүлс улангассан үймрэхэд

	Өргөө гэрийн гадаа чухам хэн ч ирэх билээ дээ?

	 

	
ЯНАГИЙН ТҮГШҮҮР

	Унтах нойргүй чамайгаа хүлээсээр нүд чиллээ, хайрт минь!

	Учирч чамтай эс чадсан авч уйгагүй хүлээн суунам.

	 

	Харан харан хүлээж байхдаа ч хайр минь чамдаа тэмүүлнэ.

	Хаалганы гадаа шороон дээр суувч надад юундаа цөхрөл,

	Хайрлан өрөвдөхийн чинь л даатгасаар буй миний гуйланч сэтгэл.

	 

	Энэрэн өрөвдөхийн чинь эс хүртэн хүслэн үл ханалаа.

	Эс ханасан энэхүү хүслэн ч янаг хайрыг минь ундруулна.

	 

	Орчлонгийн энэ тэргүүр замд жаргасан, зүдсэн, гиюүрсэн

	Олон янзын зорчигч хүн надтай дайралдан өнгөрнөм.

	 

	Гэтэл тэдний хэн ч надтай зам үл нийлнэм.

	Гэвчиг яамуй над ийнхүү итгэл найдал төрсөөр

	Гэгээн итгэл найдал минь ч янаг хайрыг ундруулнам!

	 

	Эм хийгээд мөнхийн рашаанаас дэлгэрсэн уяхан замбуутив

	Энэ мэт янагийн сэтгэлийг урин дуудаж байнам.

	Учирч чамтай эс чадлаа, гагцхүү сэтгэл түгшнэм.

	Уйтгарт сэтгэлийн энэ түгшүүр ч янаг хайрыг ундруулнам.

	 

	
ЯНАГ СЭТГЭЛИЙН ДОХИО

	Үелзсэн навчсан дээгүүр алтан гэрэл цацруулж

	Үүргэлэн нойрссон үүл, агаарын мандалд ганхаж яваа нь

	Үнэртэн тансаг салхин зулай руу минь шившиж байгаа нь

	Үнэндээ цөм янаг сэтгэлийн чинь хүчин буй заа.

	Өнөд дур булаам хайрт минь!

	Үүрийн гэгээн туяа нүд дүүрэн мэлтийж буй нь

	Үр шимийг хүртэн насан хутаг дэлгэрч яваа нь,

	Үзэсгэлэнт царай чинь тонгойж үзэх харц маань тулгарч байгаа нь

	 

	Үнэндээ цөм янаг сэтгэлийн чинь дохио буй заа.

	Өлмийг чинь зүрхээрээ би илбэсүү.

	 

	
ЕРТӨНЦИЙН ЧУУЛГАН

	Энд би гагцхүү дуу л дуулах гэж ирсэн билээ л.

	Энэ ертөнцийнхөө чуулганд дуу дуулахын соёрхол хайрла!

	Үүнээс өөр над таарах ажил орчлонд тань байхгүй шүтээн минь!

	Үл нийцэх амин сүнс минь дууны чинь эгшгээр л илрэм зээ.

	 

	Таг харанхуй шөнийн хөл чимээ тасарсан цагт

	Тахисан шүтээний тань дуганд залбирал уншиж байх үес

	Эзэн дээдэс минь өршөөж зарлиг юугаан чавхдан

	Үүдэн дээр тань дуулахын өчүүхэн хишиг гуйнам би.

	Өргөн дэлхийнхээ чуулганд намайг дуу дуулж байх

	Өндөр их нэр төрийг наддаа хүртээмүү, тэнгэр минь! 

	 

	
ДУУДЛАГА

	Айж ичихийг минь арилгаж хайрла тэнгэр минь! 

	Арилгаж хайрла!

	Алаг нүдээ надаас битгий бууруулж хайрла!

	Хажууханд минь чамайгаа байхад эс анзаарчээ би

	Хаашаагаа ч харж байсан юм билээ би, бүү мэд дээ?

	Сэтгэл санааны минь дотор цэнгэн зугаалмуу чи!

	Сэвгүй сэтгэлийн минь дотор баясгалангийн гэрэл гийгүүлмүү!

	Ганц хоёр ч болох нь ээ үг надтайгаа яримуу,

	Гар дээрээ өргөөд намайгаа дээш нь өргөмүү!

	 

	Ухаан санаа бүхэн минь монширч байна, тэнгэр минь!

	Уйлах инээх хоёр минь буруудаж байна, эзэн минь!

	Учирч уулзаад минийхээ унал алдлыг зайлуулж хайрла!

	Уймрах айхыг минь арилган, уужруулж тайвшруулж хайрла!

	 

	
ХӨЛИЙН ЧИМЭЭ

	Надтай уулзах гэж хэчнээн удаа яваа бол доо, бүү мэд.

	Нар сар чинь чамайг миний нүднээс далдалж эс чаджээ.

	Тоо томшгүй өглөө үдэш хөлийн чинь чимээ сонссон би.

	Толт зүрхэнд минь чиний элч сэм урилга авчирдаг билээ.

	 

	Өнөөдөр юунд амин судал минь цаглашгүй баяр дүүрнэ вэ.

	Өгүүлшгүй баясгалангийн долгио зүрхэнд минь нэвчин шингэж байнам.

	Үл мэдэх ямар сайн цаг өнөөдөр ирэх нь энэ вэ?

	Үйлс бүхэн минь өнөөдөр юутай сайхан бүрдэн гүйцэлднэм вэ?

	Урьхан салхинаас тансаг балын үнэр анхилж байнам.

	Учрыг хянаваас чи минь нэн ч ойрхон ирсэн буй заа.

	 

	
ДОГШИН УРСГАЛ

	Баясгалангийн энэ урсгалын ширүүн эрч лүгээ чи

	Бадаг шүлгийн эгшгийг нийлүүлж эс чадсан буй заа

	Эрлэгийн ятга, зүг зовхис, наран саран цөмд

	Эгшгийн эрч байдаг лугаа дуу чинь нийлжээ.

	Элдэв юмс төгсгөлгүй урсаж чилээрхэхийг үл мэдьюү.

	Эргэж ч харалгүй урагшлах түүнийг саатуулах хүчин үгүй буюу

	Эрхэм чи үүнд хамрагдаад яахин хөдөлж чаднам бэ?

	Урсгал түүний баясгалант алхаа лугаа хөл нийлүүлэнхэн

	Улирал цаг ч эргэлдэн бүжиглэж наашаа цаашаа зорчъюу.

	Хорвоо дэлхийд цагийн үер ирэхүй лүгээ цуг

	Хосгүй өнгө, дуу, үнэртний үер буудаг буй.

	Хотол баясгалант нь өөрсдийгөө живүүлэн, өөрсдөөрөө тахил өргөхүйд

	Хоморгод нь чи басхүү оролцож чадах асан болов уу?

	 

	
ҮРГЭЛЖДИЙН НАЙДЛАГА

	Яруухнаа дуулах гэж энд би ирсэн сэн, дуулж ч чадсангүй.

	Ятгынхаа чавхадсаны эгшгийг гүйцээж хөглөн хөглөсөөр суулаа.

	Яах вэ дуугаа сэтгэл дотроо л оролдож өдрийг барлаа.

	Аялъюу гэхүйд эгшгийн минь хэмнээ ч таарч зохирч өгдөггүй.

	Ам нээюү гэхүйд үг ч гарахгүй ээрч түгдрээд горьгүй.

	Амин сүнсэнд минь л гагцхүү дуулахын хүслэн дүүрэн.

	Сэвэлзэн үлээх салхин сэржигнээд цэцэг ч дэлгэрсэнгүй өнөөдөр.

	Сэтгэлтэй түүнийхээ барааг ч харж ярих дуугарахыг нь ч дуулсангүй.

	Сэмхэн алхах хөлийн чимээг хором бүрий сонсмуй.

	Наашаа цаашаа нэгэн хүн үүдэн дээр минь холхином.

	Найр тавин угтах хэмээн өдөржин олбог заслаа.

	Назгайрч гэртээ гэрлээ ч асаагаагүй одоо яахин дууднам?

	Үзэгдэж түүнтэй учраагүй ч гэсэн ирээд уулзана гэдэг

	Үргэлждийн найдлага амин судалд нэгэнтээ суурьшин тогтжээ.

	Үнэндээ дууг нь сонсоогүй би хөлийн нь чимээг сонсмуй.

	 

	
САХИУС ЗҮҮЧИХЖЭЭ

	Хамаг бие минь зарсхийж дагжин чичирвэй.

	Харах нүд минь бүргэлзэж хараа самуурвай.

	Хачин юм даа, зүрхэнд минь хэн сахиус зүүчхэв ээ?

	Агаар тэнгэрийн дор ус мөрөн газар шороо

	Алаг цэцэг, амтат жимс эд бүхнийг

	Амраг сэтгэлээр минь чи услан тэтгээ юу?

	чиний ачаар сахиусны минь наадам юутай сайхан болбоо?

	Чингээд ч чухам заяаныхаа хүнтэй учрах буй заа.

	Чилээрхэлгүй түүний эрэлд унавал ёроолгүй буюу!

	Ямархан нэгэн шалтгаанаар өнөөдрийн минь баясал осолдож

	Яаж мэдэх вэ, ичингүйрлийн намагт уначих бий дээ.

	Ялдамхан дүрээр хагацал намайг нөмөрч айлгах юм даа.

	 

	
БАЯР ТАХИЛГА

	Хүж дэлхийн баяр наадамд оролцохын заллага авлаа.

	Хүний зэрэгтэй аж төрөх минь урамшин хөхин баяслаа.

	Гаргуун тансаг нүдэнд минь үзэгднэм.

	Гайхамшигт авиа чихэнд минь сонсогдном.

	 

	Хуримласан энэ цэнгэлд чи бээр надад

	Хуурдан дуулаач гэж дохисон билээ.

	Ийнхүү амин насны минь буй бүхий

	Инээх уйлах дууны эгшиг сүлжилдлээ.

	 

	Хөр найрт чинь ороод мэндчилэхийг чинь сонсож,

	Хөлийн чинь өлмийд дуугүйхэн мэхэсхийх

	Завшаан төгс цаг надад харин

	Заяа дайрч одоо л нэг ирэх шивээ.

	Хүж дэлхийн баяр наадамд оролцуулах

	Хүндтэй заллагыг чинь би олж авлаа!

	 

	
ҮЛ ЭГШИГЛЭХ ЯТГА

	Үзэх дүрсгүй, үнэ хэлэлцэшгүй сувд эрэн түүхээр

	Үлэмжийн эрдэнэс дүүрэн энэ далайд шумбанам би!

	Эвдэрхий сэлтэрхий завь юугаа одоо ер 

	Энд тэндгүй чирч явахаа больж орхиё байз

	Үсрэх давлагаан дээгүүр наргин даргих цаг өнгөрчээ.

	Үхэшгүй ёроолгүй далайд булхан одох минь боллоо.

	 

	Ашид мөнхийн цагт алгасан үл тасрах

	Айзам үгүй чавхдасны дуун гүнгэнэсээр байх

	Адбиш ёроол үгүй харанхуй бүрхсэн чуулганд

	Амин насныхаа ятгыг авч одъюу би.

	 

	Дуусашгүй эгшгээр тэнд ятга юугаан хөглөөд

	Дуугаран дуугарсаар эцсийнхээ дууг шавхан дуурьсгаад

	 

	Анир чимээ үгүй болж номхрохын нь цагт

	Ам юугаан үл нээгч эзнийхээ өлмийн доор

	Аваачиж тэр ятгаан нэгмөсөн залсуу би.

	 

	
ГЭРЛЭН ЦЭЦЭГ

	Агаар тэнгэрт гэрлэн лянхуа дэлгэрч,

	Арван зүгтээ дэлбээ юугаа дэлгэнэм.

	Аниргүй шөнө худаг руу усанд явлаа.

	 

	Гэсэртээ алтны сан бүхий цэцэгсийн тэнд

	Гэмшиглэн үгүй баясгаланг амсаар тухлан суугаад

	Гэрлэн цэцгийн тоосыг сарниулнам би.

	 

	Агаарт долгион үелзэж салхин сэржигнээд

	Аялгуу дуун дөрвөн зүгээс үерлэнэм.

	Аж төрөхийн наргиан дөрвөн зүгээс

	Ариун тэнгэрт тултал дэвжин дэгжнэм.

	 

	Амьжрахын далайд умбан шумбаж ахуйдаа

	Амьсгал минь цээжиндээ дүүрч байнам билээ.

	Ангир уургаа шимүүлэхээр газар дэлхий ч

	Амьтан олныг цуглуулан элгэндээ тэвэрчээ.

	Хаа газрын амьтан бүгдийг

	Хамруулан цөмийг нь тэр бээр урин дууджээ.

	Хоёр гар, сав суулга бүгдийг нь

	Хоо хүнсээр бүрнээ дүүргэж өгчээ.

	 

	Аялгуун дуун, анхилам үнэртнээр ханаад,

	Адбиш баясгалантайяа алтны санд суунам би.

	Гэгээн дэлхий мээмээ хөхүүлэхээр намайг

	Гэрээс дуудан өвөр дээрээ суулгалаа.

	 

	Ээ гэрэл минь! Би чамд залбирнам.

	Энэлэл гуниглалыг минь арилган зайлуулж хайрла!

	Эгэл миний хамаг бие махбодыг

	Энэрэл өршөөлт мутраараа адисалж хайрла!

	Алтан дэлхий ээж минь! Би чамд залбирнам.

	Аливаа санасан хүслийг минь гүйцэлдүүлж хайрла!

	 

	
АРСЛАНТ ШИРЭЭ

	Арслант өндөр ширээн дээрээ та тэнд заларч байлаа

	Аялгат намуухан дуугаа дуулсаар би энд сууж байлаа

	Дуулсан дууны минь аяархнаас аяархан авиа чимээ

	Дуулдаж харин таны сонорт хүрсэн ажээ.

	 

	Дорогш та ширээнээсээ буун заларч ирээд

	Дорд гэрийн минь үүдэнд зогсож авай!

	Ордон харшид чинь олон цуутай дууч буй авч

	Олиг муухан дорой хоолой минь янагийг тань сэрээжээ.

	 

	Орчлон хорвоогийн өдий төдий дууны дотроос

	Онцолж миний гунигт дуу л танд өртжээ.

	Эрдэнийн эрих барьсаар та дорогш бууж ирээд

	Эзгүй ханхай гэрийн минь босгон дээр зогсож авай.

	 

	
ГАНЦХАН УДАА

	Ээ эр нөхөр минь!

	Энүүхэн хүслийг минь хүлээж ав.

	Энэрч ганцхан удаа хүлээж ав.

	Ээж битгий яв.

	Элэг зүрхэнд минь тогтож үз!

	 

	Хагацаж явсан тэр өдөр чинь

	Хар шороо үмхэх адил гутамшиг амссан билээ!

	Харин одоо чинийхээ л гэрэлд

	Өөдлөх амьжрах цоморлогоо дэлгэх гэж

	Өдрөөс өдөрт сэргэсээр байнам би.

	 

	Хэрхэн учир элий балай болж,

	Хэнийг чухам эрэл болон хайж,

	Хэрэн хэсэн төөрч мунгинадаг билээ?

	Хэн үүнийг айлдах билээ!

	 

	Өр зүрхэнд тушаа минь чихээ тавиад,

	Өөрийнхөө дууг олж сонсооч!

	Гайтай эд буюу хуурамч хүчин надад буй ахул

	Гаргаж ил үзүүлээд өгөөч!

	Галдаж түүнийг шатаагаад хайрлаач!

	 

	
АМИН НАСНЫ БҮРД

	Амин насны бүрд цөөрөм хатан ширгээд,

	Алаг зүрхний лянхуан дэлбээ хумигдахын цагт

	Ачлан нигүүлсэхийн үүлс лүгээ цогцлон хураад

	Авран өршөөхийн хур болон ирээрэй чи минь!

	 

	Амьжрахын хамаг гоо жавхлан алга болоод,

	Аймшгийн хатанги цөл болон хувирахын цагт

	Аялгуухан дууны чинь хур тунадас нуур цөөрөм болоод

	Агаар тэнгэрээс үерлэн бууж ирээрэй чи минь!

	 

	Арван зүгээс орчлонгийн үймээн шуугиан дэгдэж,

	Аянга мэт хүрхрэн намайг ороохын цагт

	Аялгуухан дууны чинь хур тунадас нуур мөрөн болоод

	Амаржих энхжихийн элч болоод хүрч ирээрэй!

	 

	Арчаагүй даржин зүрх минь ширвээдэн намжирч,

	Агшин ятга болоод буланд хярахын цагт

	Асралын эзэн тэнгэр минь! Миний үүдийг гэнэт нээж

	Аугаа сүрт хаан ёсоор гэрт минь ороорой!

	 

	Улангассан шунал, оргүй худал, омтгой хуурмагаас

	Ухаан оюун минь балай бүрхэг болохын цагт

	Эзэн тэнгэр минь чи! Намайгаа сэнхрүүлэн тэтгэж

	Энэрлийн хурц дуртмал гэрлээ гийгүүлэнхэн ирээрэй!

	 

	
ЗАЯАГҮЙ ЯА

	Явж ирээд хажууд суужээ тэр минь, тэгэхэд нь би сэрсэнгүй.

	Яагаад ингэж их нойр хүрээ вэ? Заяагүй ч юм даа!

	Яг түүнийг ирэхэд амгалан шөнийн цаг байлаа.

	Ятга сайхан хуурыг тэр бариад ирсэн байлаа.

	Яруухнаа жингэнэх эгшгээр зүүд минь урсаж байлаа.

	 

	Сэрж үзвээс зандан анхилам өмнийн салхи харанхуйд

	Сэвэлзэн үлээж тансаг үнэрээ дөрвөн зүг түгээж байлаа.

	Хамаг шөнө минь юуны учир ийнхүү хулжин зугтаа вэ?

	Халуун амьсгаа нь намайг шүргээд байсан мөртөө

	Харж, үзэж уулзаж учирдаггүйн учир юу болоо!

	 

	Халаг минь дээ! Сондор нь элгэнд хүрээд байсан билээ л

	Харин тэврээд авч чадаагүй л юм даа хөөрхий!

	 

	
АЙСУЙ, АЙСУЙ ТЭР ЧИНЬ

	Айсуй, айсуй тэр чинь

	Алхах чимээг нь чи бээр эс сонсоно уу?

	Галав галавт, хором хоромд, өдөр бүр, шөнө бүр

	Гагцхүү тэр чинь айсуй, айсуй, айсуй!

	 

	Алжаал үгүй сэтгэлийнхээ оргилуун бадралаар

	Алгасал үгүй хэчнээн дуу түүнд би дуулав аа.

	Аливаа тэр дууны минь эгшгээс үүдсэн чимээ :

	Айсуй, айсуй, айсуй тэр чинь гэлээ л!

	 

	Урин хаврын саруул тунгалаг өдөр

	Уул хөвчийн зөрөг жимээр тэр айсуй.

	Аагим зуны адаг сарын харанхуй шөнө

	Аадар хурын үүлсэн хөлгөөр тэр айсуй.

	 

	Зовлон дээр зовлон давхцахын цагт

	Золбоот өлмий нь зүрх илбэдэг буй.

	Аз жаргалангийн гэгээ гийхийн цагт

	Ариун өлмийд нь хүрвэл сэтгэл баясдаг буй.

	 

	Алтан өлмийн нь алхах гишгэх

	Аяс хэмтэй анир чимээ нь

	Амьдрах зүрхний минь цохилт буюу!

	Айсуй, айсуй, айсуй тэр маань!

	 

	
ШИНЭ ЧАВХДАС

	Долоон чавхдастын чавхдасыг нэг нэгээр нь авч хая,

	Дор бүр нь шинэ чавхдас тат.

	Хуримлаж наадахын өдөр өнгөрч

	Хуралдаж чуулахын шөнө эхэллээ.

	 

	Хуучин авиаг тогтоох гэж битгий улайр.

	Хугацаа нас нь нэгэнт гүйцсэн!

	Одоо долоон чавхдаст товшуурынхаа чавхдасыг

	Ондоо болгож солин шинэтгээрэй!

	 

	Огторгуйн түнэр харанхуй бүрэнхийг

	Оруулахын тул хаалгаа онгойлгож орхи!

	Долоон орны7 нам гүм амсхийл

	Дотогшилж хамтад гэрт чинь орог!

	 

	Өдий хүртэл ямархан дуу дуулсан билээ,

	Өнөөдөр цөмийг нь гүйцээж орхи.

	Хуурдаж хөгжимдөж явснаа чиг

	Хуу мартвал таарна чи.

	Долоон чавхдастын чавхдасыг нэг нэгээр нь авч хая,

	Дор бүр нь шинэ чавхдас тат.

	 

	
ЦАГААЧИЛЖ ГАРСАН ЦАГ ҮЕ

	Эргэцүүлэн бодож үзэхүл

	Энэ явдал хэзээ боллоо?

	Эгшиглүүлэнхэн дууг чинь дуулсаар

	Энд харь нутагт хэзээ ирлээ?

	Ээ дээ, юу чиг атугай

	Эдүгээгийн явдал бишээ, эдүгээгийнх биш!

	 

	Олж чамтай учрахаар ирсэн сэн,

	Ор тас мартжээ, хэзээ ирсэн билээ.

	Ээ дээ, юу чиг атугай

	Эдүгээгийн явдал бишээ, эдүгээгийнх биш!

	 

	Хэдий зэрэг хожуу гадаадад ирлээ,

	Хэн хэнтэй уулзаж учирлаа, таг мартжээ.

	Аж төрөх амь зуухыг минь

	Ая чиг ийнхүү гадагш хандсан билээ л.

	Ээ дээ, юу чиг атугай

	Эдүгээгийн явдал бишээ, эдүгээгийнх биш!

	 

	Өчнөөн хүний нэрээр би чамайг дуудсан

	Өдий төдий зургаар авиаг чинь буулгасан,

	Өнөө болтол сургийг чинь гаргаж чадсангүй.

	Ээ дээ, юу чиг атугай

	Эдүгээгийн явдал бишээ, эдүгээгийнх биш!

	 

	Ийнхүү чамтай учрах болов уу гэсэн

	Итгэлийн халх зүрхийг минь бүтээж явлаа!

	Ээ дээ, юу чиг атугай

	Эдүгээгийн явдал бишээ, эдүгээгийнх биш!

	 

	
СҮРТ ДҮР

	Эрхэлж наадаж чамтай өдий болтлоо нэр усыг чинь асуугаагүй,

	Эмээж айсан ч удаагүй, ичиж зовсон ч удаагүй,

	Наадам цэнгэлийн үерт чи бид хоёр

	Нас бие урсгаж явсан билээ!

	 

	Өглөө чи намайг хэдэнтээ дуудан сэрээдэг байлаа.

	Өөрийнхөө наадмын чулууг авсаар ирдэг байлаа

	Тоглон инээн явсаар чи бид хоёр

	Тойрон хэсдэг байлаа уул хөвчөөр.

	 

	Дууны чинь утгыг ойлгож мэдье гэсэн

	Дур хүсэл тэр цагт надад огт үгүй байжээ.

	Дуурьсгах эгшгийг чинь л зөвхөн даган түрж

	Дуурайн гингэнэж явдаг байсан сан.

	Басхүү зүрх минь гайхамшиг жаргалангаар

	Баяр далай болж шагшин бүжиглэдэг байсан сан.

	 

	Гэтэл эдүгээ наадмын цаг нэгэнт өнгөрч,

	Гэнэт надад юу үзэгднэм хэмээвээс

	Огторгуй тэнгэр мэлэрч, наран саран гөлөрнөм.

	 

	Орчлон дэлхий бүхлээрээ

	Одон мичид бүгдээрээ

	Өлмийн чинь доор сөгдөж

	Өрийн эрхгүй бөхийнөм билээ!

	 

	
НАМУУХАН ЭГШИГ

	Үргэлждийн дуугүй чинь ч надад аятайхан байх юм, шүтээн минь

	Үг хэлгүй дүнсийхийг чинь ч зүрхэндээ шингээе би!

	Анир чимээгүй энэ шөнө оддын зул асаагаад

	Айсуй болов уу гэж горьдон толгой юугаан гудайж

	Ирэх замыг чинь нүд цавчилгүй ширтнэм би!

	Ийнхүү мэлэрсэн горьдлоо ч зүрхэндээ шингээе!

	 

	Яг өглөөн цаг болж, харанхуй зайлан одоход

	Ятгын чинь алтан чавхдаснаас садарсан дуун үер

	Огторгуй тэнгэрийн хэсэг бусаг хэрчин тасчаад,

	Орчлон дэлхий даянаа түгэн цуурайтах буй заа.

	 

	Энэ үес сэтгэлийн минь шувууны үүр ч гэсэн

	Эгшиг дуу хоёроор чинь бялхан дүүрэх бус уу?

	Цээлхэн дуу эгшгийн чинь нахиа цоморлог ч гэсэн

	Цэцэрлэгийн минь ороонго зэлэнд цэцэг дэлгэрэх бус уу?

	 

	
ЯРУУ ДУУЛАЛ

	Соёрхож надад дуу дуулахын хишиг хүртээхийг чинь

	Сонсож хөхин баясаад цээж минь дэлбэрэх шиг боллоо.

	Мэлтэлзсэн нулимс нүдийг минь бүрхэж агаад

	Мэнэрэн гөлөрч гэгээн царайг чинь ширтсээр билээ.

	Амин насны минь гашуун бэрх түгшүүр цөмөөр

	Арилан нимгэрч үнэнхүү яруу дуулалд чинь ууслаа.

	Басхүү бишрэл сүсэг минь шувуу мэт жигүүр дэлгээд

	Баясан хөөрч дэвэн ниссээр тачаадан тэмүүллээ.

	 

	Дуулсан дууны минь дэвсгэр хөг чиний сонорт

	Дуурьсгалан найртай, сонсхолон таатай болж буй яа!

	Уянгалах дууныхаа хүч чадлаар би гагцхүү

	Урд чинь очихын зүрхтэй болдгоо мэдэж байна аа.

	Чингэвч чамд дэндүү ойрхон очихоор ичингүйрнэм.

	Чинийхээ өлмийд дууныхаа л жигүүрээр хүрэлцнэм 

	 

	Харин дуулахгүй болбол өөрийгөө ч таг мартчихаад

	Хайрт чамайгаа «найз аа» гэж дууддаг билээ л, шүтээн минь!

	 

	
ДЭЭРЭМДСЭН НЬ

	 

	Тэр нэгэн өдөр тэд манайд ирээд:

	«Танай нэгээхэн буланд хоргодъё доо бид» гэлээ.

	Тэгээд бас «Тэнгэр бурхнаа тахихад тань тусламзай!

	Тахилга буяны хишгээс бол олдсоныг нь хүртээд бид

	Тэрээ энээ гэхгүй санаа амар суух улс шүү!» гэлээ.

	 

	Машид ядуу, эцэнхий, бохир, ёрог хувцастай тэд

	Манай гэрийн нэгээхэн буланд тийнхүү суусан билээ.

	Тэгтэл шөнө болмогц тэнхээ чадал нь сэргэж,

	Тэгэхийн сацуу шүтээний минь өрөөнд хүчээр нэвтэрч

	Тэнгэр бурхны минь тахилын идээг бузар гараараа самардсан билээ!

	 

	
ЗҮРХ ТҮГШИВ

	Сартай саруулхан энэ шөнө зүрх минь бас л оволзон чичирнэм.

	Санаваас хажууд чинь суухын зай олдох бус уу?

	Хүнээс гоо царайг чинь олж үзэх бус уу?

	Хүсэлт нүд минь чиний нүдийг чавчралгүй ширтэх бус уу?

	 

	Үзвээс уярал дүүрэн нулимс минь өлмийг чинь

	Үүрд ухияахын8 зарлиг олох бус уу?

	Хайрласан хишгээ буцааж авах вий гэхээс айдас хүрнэм,

	Хар шороо ухаад нүүрээ далдлах бил үү би.

	 

	Намайг чи сул зүгээр суулгаж байнам.

	Нааш ир, дэргэд зогс гэх бий гэхээс чинь

	Айдас хүрч зүрх минь түгшсээр

	Атгын чинээн болох нь дээ хөөрхий

	Ай даа, хайрласан хишгээ хэрхэвч буцааж бүү аваасай

	 

	
УСНАА СЭЛГҮҮЦЭХ

	Хоёулхнаа ганцхан завинд суугаад уснаа зоргоор сэлгүүцье гэж

	Хоорондоо чи бид хоёр сэм хэлэлцэн зөвшилцөж билээ.

	Аглагийн энэ аян маань аль ч улс, ямар ч зорилгын төлөө гэлээ

	Арвин дэлхийн хэн ч нууцыг нь олж мэдэхгүй яа!

	 

	Эрэг хярхаггүй далайд хөвөн явагч миний бие

	Эгэл үгүй сонсолт чихэнд чинь дуу дуулж өгөмз.

	Эрчлэх далайн хүчирхэг давлагаа лугаа адил

	Энэ дуу үгийн хашлагаас сулран алдуурч гагцхүү

	Эгшгийн долгио болон одох буюу!

	Тэр цаг хүрч ирээгүй гэж үү?

	Тэгээд бас одоо ажил үлдсэн гэж үү?

	 

	Үзэгтүн! Үдшийн бүрэнхий далайн хөвөөг нөмөрч ирлээ.

	Үл мэдэг бүрий бараанд усны шувууд жигүүр дэрвэн

	Үүр орон руугаа буцан харьсаар байнам.

	 

	Зангууныхаа гинжийг хэзээ нэг дээш татаад,

	Завшаан ирж, жаргаж буй нарны сүүлчийн туяа мэтээр

	Завь онгоц маань эрх тааваар уснаа сэлгүүцэхийнхээ

	Замд орж хэзээ нэг хөдлөх билээ дээ?

	 

	
ОРЧЛОНГИЙН АЯН

	Анир чимээгүй орон нутгийнхаа хана хэрмийг давж,

	Асар уудам орчлон дэлхийн аян жуулчин хийхээр

	Агаар замнаж хөлгөнд суун гадагш одох болов уу би?

	 

	Энгүй сэтгэл булаагдахын эрхээр хамаг бүхний үйл бүтээгч би

	Энэ ертөнцийн түмэн зангилгаад нэгэнт орооцолдсон ажиам.

	Эрэмцэл найдал, баясал гуниг дүүрэн далайд би

	Эрчлэх давлагаагаар нь цээжээ цохиулан цохиулан хөвнөм!

	Чингэвч аймшигт догшин салхинаа туйлдталаа балбуулсан би

	Чинийхээ элгэнд амс хийхээр яаран яаран тэмүүлнэм!

	Орчлон ертөнцийн олон зүйлийн шуугиант энэ цагт

	Онцгой ганц чиний дуу л чихэнд хүрэх юм даа.

	 

	Агаар замнах хөлгөнд суун хэрэн хэсэх аянд

	Амьтан хүнгүй оронгийнхоо хэрмийг даван одох асан болов уу би!

	 

	
УСНЫ УРСГАЛ

	Эзэн тэнгэр минь! Та манайд заларч ирсэн байна,

	Эгж битгий морилж айлд, ая бол!

	 

	Балар хөвчийн замд зуны адаг сарын үүлс хурсаар 

	Басхүү шөнийн зовхи, үүлсийн ачаанд дарагдан хамхигджээ.

	Байзнан саатаж, ач болон одоо битгий буц!

	 

	Аянгын дуу нижигнэн нойр нэгэнт хулжлаа.

	Аадрын шаагих ус лугаа дуу дуугаа авалцан

	Аялгууланхан дуулахын хүсэл оргилж байнам.

	 

	Нэгээхэн дусал нулимс минь агаарын харанхуйд эргэлдсээр

	Нэн ч их эрмэлзсээр ямархан нэгнийг эрэн хайсаар аа!

	Ээ, эзэн тэнгэр минь! Өчүүхэн надад ач болж айлд!

	Эгж битгий морил, эгж битгий морил!

	 

	
ЦЭЦГИЙН УЧИР ГУЙХУЙ

	Түргэл шүтээн минь! Энэ цэцгийн тасал, бүү хожимд.

	Түүний чинь тэгэхээр шороон дээр унагачих бий гэхээс

	Түгшүүр төрж, айдас хүрнэм би!

	 

	Хэлхээ цэцэгст тань үүнийг багтаах зайтай ч юм уу, үгүй ч юм уу?

	Хэдий тийн авч, ширүүн гараараа гэмтээхгүйн заяа соёрх!

	 

	Тасал тасал, одоо битгий хожимд!

	Таатай өдөр өнгөрч, таг харанхуй болох нээ.

	Тахилгын тань тогтоосон цаг өнгөрчих бий яадаг билээ!

	 

	Үзэх өнгөөр энэ цэцэг өчүүхэн л юм.

	Үнэр танар нь ч бас барагтайхан л юм,

	Тэгэвч арчлах асрахын тань хугацаа дуустал

	Тэрийг тээршээлгүй таалалдаа багтааж хайрла!

	Тээнэгэлзэлгүй тасал тасал, одоо битгий хожимд!

	 

	
ДУУДАХУЙ

	Үнэнхүү би чинь чиний мөрөөс болж байна, мөрөөс болж байна.

	Үргэлжид зүрх сэтгэл минь энэ үгийг дуудан дуудан үглэнэм.

	Ямархан нэгэн өөр горьдол сэтгэлийг минь өдөр шөнөгүй үймүүлж байгаа бол

	Яах аргагүй тэр худал хуурмаг, утга санаагүй, учир зорилгогүй хэрэг

	Янаг минь би чинь чинийхээ л мөрөөс болж байна, чинийхээ л мөрөөс болж байна

	Бүрхэг шөнийн гүнд гэрлийн мөрөөсөл нуугдахын адил 

	Бүчсэн горьдлын минь дотор ч чиний л мөрөөс тунарч байна.

	Чимээг нь сонсвоос оюун ухааны минь дотор ч гэсэн ямагт

	«Чиний мөрөөс болж байна, чиний мөрөөс болж байна» гэх дуу дуулдана.

	Үүлс хар бяраараа амгалан тайвныг балбаж ахуйдаа ч

	Чинхүү зорьсондоо хүрснийг амгалангийн дотор л ухаардаг шиг

	Үймэрсэн сэтгэл минь янаг хайрыг чинь балбалахын сац

	«Чиний мөрөөс болж байна!» гэж дуудсаар байна.

	 

	
ХАХИР ДУУ

	Амин насны минь чавхдас

	Арай ч илүү цохилтыг даах юм даг.

	Ахиухан чанга дуугаар хангинуулан хөгжимдвөл хөгжимдөөрэй!

	Энэхэн аминд минь чи бээр ямар ч эгшиг хөгжимдлөө гэсэн

	Эцсийг нь намрхах анияа бас л дүнгэнэсээр үлдэх бий!

	Дуу эгшгийн хахир хөг солигдоход тэр эцсийн эгшгийг

	Дуучин минь чи мөн биед нь тохруулж хайрла!

	Уйтгартай зөөлөн дэвсгэр хөгт угаасаа би дургүй,

	Уяхан эгшиг л дуурьсгаад байвал утгаа алдана шүү дээ амь нас минь!

	Халуу шатсан дөлөөр галаа дүрэлзүүлж хайрла!

	Харанхуй догшин шуургаар салхийг хувиргаж хайрла!

	Хамаг тэнгэр огторгуйг түйвээн түгшээж хайрла!

	Амин насны минь ятгын чавхдаснаа

	Аялгуулах сүүлчийн дууг хахираас хахирган хөгжимдөж айлд!

	Арай ч илүү цохилтыг даах юм даг шүү, энэ чавхдас минь!

	 

	
ЗУНЫ ДУНД САРЫН ҮҮЛ

	Тэнгэрт дахин зуны дунд сарын үүл гарч ирлээ.

	Тэнүүлч салхиар хурын бөөн бөөн үнэр тарлаа.

	Тэрний учраа хуучин зүрх минь өнөө шинэ үүлсийн

	Тэмтчин самардахаас айн дагжин чичрэх боллоо!

	Тэнгэрт дахин зуны дунд сарын үүл гарч ирлээ.

	Тэнэгэр талын ногоон ногоон нахиа найлзуурыг

	Тэр үүлсийн хар сүүдэр бүчин дайрч байнам.

	 

	«Үүл гарч ирлээ» гэсэн чимээ зүрхэнд цуурайтнам.

	«Үзэх нүдийг бүрхэн ирлээ», «Үнэн зүрхийг бүтээж ирлээ»

	Тэрхэн чимээ дөрвөн зүгээс цуурайлж байнам.

	Тэнгэрт дахин зуны дунд сарын үүл гарч ирээ юү?

	 

	
ГАЙХАМШИГИЙН УМДААН

	Аяа, тэнгэр минь!

	Амьд явах аяганд минь мөнхийн рашаан

	Яндаа дүүрэн бялхаж буй билээ.

	Ямархан гайхамшгийн умдаа зооглох сон бол та?

	 

	Аяа, найрагч минь! Та өөрийн цогцос ертөнцийн дүрийг

	Ажигч нүдээр минь харах хүсэлтэй буй юу?

	Чингээд бас чихний минь босгон дээр

	Чимээ амиагүй зогсон байж,

	Зохиосон дууныхаа гайхам зохирлыг

	Зоргоор өөрөө сонсох сон гээ юү?

	 

	Байгаль ертөнц чинь миний сэтгэлд

	Уран үгийн угалз сийлж байнам.

	Баясгалант янаглал чинь тэр үгсийг дуугаар дүүргэж байнам.

	Учир холбогдол иймээс миний дуу урагдан сэмэрч байнам.

	 

	Амраг сэтгэлийн эрхээр чи миний зүрхийг

	Аливаа бүхий хөрөнгөөрөө тахидаг ажиам.

	 

	Амттай сайхан бүхнээ бас тэгээд

	Аюулхай цээжний минь дотор харах гэдэг юм уу?

	Аяа, тэнгэр минь! Ямархан гайхамшгийн умдаа

	Амтлан зооглох сон бол та?

	 

	
СҮҮДЭР

	Хайрт минь! Би чамтайгаа уулзахаар

	Хань хамсаагүй ганцаархнаа алхаж явлаа.

	Хав харанхуй, чив чимээгүй атал миний

	Хажууд чухам хэн явалцаад байгаа вэ?

	 

	Түүнээс холдож салах гэж би тун ч их оролдлоо.

	Түүгээр үүгээр тахир муруй замаар ч явж үзлээ.

	Тэр бүрийд байхгүй л болох шиг санагддаг юм.

	Тэгсэн хэдий боловч алхах чимээ нь дуулдаад байдаг юм.

	 

	Газар дэлхийн тоос манаруулаад л явдаг юм.

	Гайхалтай жигтэй хөнгөлүү шингэлүү юм тэр!

	 

	Үг хэлэх бүрийд дуугаа тэр оролцуулдаг юм.

	Үзтэл тэр сүүдэр минь биш илээ, шүтээн минь!

	Үнэндээ тэр бол ичгүүргүй гэгч нь байгаа юм.

	Үүнтэй цуг би чинийхээ гэрийн

	Үүдэнд очихоос ичээд байдаг юм даа.

	 

	Хайрт минь! Би чамтайгаа уулзахаар

	Хань хамсаагүй ганцаархнаа алхаж явлаа.

	 

	
АРИУН ХҮЖ ЦЭЦЭГ

	Өнөөдрөөс эхлээд өөрийнхөө мөрөн дээр

	Өөрийгөө үүрч явахаа больё, шүтээн минь!

	Өнөөдрөөс эхлээд өөрийнхөө үүдэн дээр

	Өглөг хишиг горьдож ирэхээ байя би!

	 

	Өлмийн чинь дэргэд үүрэг ачаагаа тавьж орхиод,

	Сэтгэл амар тэнэж явъя.

	Сэрдэх горьдохыг огоорч, эргэж харалгүй талийя.

	Өнөөдрөөс эхлээд өөрийнхөө мөрөн дээр

	Өөрийгөө үүрч явахаа болих минь!

	 

	Хүслийн минь амьсгаа ямар зулд хүрнэ вэ?

	Хүрсэн тэр зулынхаа гэрлийг сүүмийлгэнэм.

	Хүлцэшгүй бузартсан амьсгаа юм тэр.

	Хүлээж бүү автугай, тийм бохир гараа

	Хүргэж барьсан өргөл зоогийг!

	 

	Аливаа хүслэнд минь бузар шунажээ.

	Ариун хайраар бадарсан хүж цэцгийг9 л

	Айлдан таалж автугай шүтээн минь!

	 

	
ТОЛГОЙ ГУДАЙН

	Бузраас бузар муухай, гуйранчийн гуйранч хаа байна тэнд

	Буурайгаас буурай хоцрогдмол, шоовдроос шоовдор гологдмол ардын дунд

	Булхан ажирнам танай ариун өлмий эзэн тэнгэр минь!

	 

	Амрыг тань айлтган ёслохдоо гудгар толгой минь 

	Аль байдгаараа мэхийн бөхийхийн туйлд хүрэвч,

	Ариун өлмийн тань тавиурт хэрхэвч үл хүрнэм билээ.

	 

	Учир юун хэмээвээс танай өлмий доордын доорд

	Угийн гуйранч олны дунд шигдэн оржээ.

	Урагш хэдий бөхийвч өлмийн тань байранд үл хүрнэм.

	 

	Дээл хувцсаа ч та ядуусын янзаар хувцаслаж

	Дэндүү гуйранч дарлагдсан шоовдорлогдсон олонтой нийлэхээр

	Дээрэнгүй их зан минь тэнд үл хүрнэм!

	 

	Эд, бардам, элбэгийн дунд тантай уярахыг найддаг авч,

	Эвийнхээ дагуул хэрэглэхгүй юм санжаа та!

	Зүдрэн дарлагдсан, шоовдорлогдсон, гуйранчийн гуйранч олонд

	Зүрх сэтгэл минь хүрч өгөхгүй юм аа!

	 

	
ҮНХЭЛЦЭГ

	Чи миний зүрхэнд бүтэн бүхлээрээ шингэн дүүргэлээ

	Чингэхлээр одоо яая гэвэл яатугай.

	Хэнхдэгийн минь доторх санг чи нэгэнт эзэмшсэн хойно

	Хэдий цөмийг гаднахаас нь гартаа авбал автугай.

	Алимад хүслэн минь ийнхүү гүйцэлдэн төгсөхөөр

	Амь насыг минь чи л өөрийнхөө хангалуунаар бялхаах биз ээ.

	Огтхон ч хүсэх юм тэрний эцэст алга байна.

	Орчлонгийн муруй тахир замд галаар төөнөвөл төөнө.

	 

	Ямар ч янзаар чи энэ мэт наадам хийнэ вэ,

	Яах вэ тэр чинь над таатай сонин байна.

	Өрөөсөн талын чинь нүдэнд нулимс бялхаж байхад

	Өөр нэг талынх тань инээдэм тодорном билээ л!

	 

	Хамаг бүхнээ булаагдсан даа гэж санах бүрий

	Харж чамдаа уулзах тутамдаа тийнхүү алдсанаас ч

	Хавьгүй ихийг олсон шиг санагднам над

	 

	Өрөөсөн гараа үснээс минь шүүрэн дорогш дугтардаг боловч

	Өөр нэгээр нь намайг өндийлгөж цээжиндээ тэвэрдэг билээ чи!

	Үнхэлцэг минь чи бүтэн бүхлээрээ шингэн дүүргэлээ,

	Үүний учраа одоо яая гэвэл яатугай! 

	 

	
ХУРАЛДСАН ХӨРӨНГӨ

	Өдөр өнгөрөх үес үүдэн дээр чинь үхэл хүрээд ирэхлээр

	Өөдөөс нь юугаан барих билээ чи?

	Алтан амины минь далайд алимад эрдэнэсээр дүүрэн буй,

	Аливаа бүхий тэр эрдэнэсээ урдаас нь хаяж өгнө дөө би.

	Хэзээ л үхлийн элч үүдэн дээр минь ирнэ вэ,

	Хэрхэвч би түүнийг гар хоосон буцаахгүй дээ.

	 

	Намар, хавар, үдэш, өглөө, шөнийн дүрт

	Налгар цэцэрлэгийн навч цэцэгсээр хуралдсан

	Нандин амттаны сан амьд явах аяганд минь дүүрэн буй.

	 

	Сүүдэр, гэрэл, жаргал зовлон зүйл зүйлийн хүж цэцгээр

	Сүнс сүлд, амь гол минь хангалттайяа цуглуулж,

	Өвч хуралдсан хөрөнгө зоорь над хэдий хир буй бол

	Хуралдсан тэр бүхий хөрөнгө хогшлоо эмхлэн цэгцлээд

	Хутаг насныхаа аян замын эцсийн өдөр үхэл үүдэнд минь ирэхлээр

	Хуу шавхаад урдаас нь хаяж өгнө дөө би.

	 

	
АЯА, МИНИЙ ҮХЭЛ!

	Аяа, миний амьд явахын эцсийн хүслэн!

	Аяа, миний үхэл! Хүрээд ир надтай ярилц!

	Энэ насан турхруу чиний төлөө сэрүүн сэргэг явнам!

	Энэ насан турхруу гагцхүү чиний л төлөө ингэж

	Элдэв жаргал зовлонгийн ачааг мөрлөн үүрэн тэнүүчилнэм.

	 

	Аяа, миний үхэл! Хүрээд ир надтай ярилц!

	Аливаа бүхий би буй, аливаа бүхий миний буй.

	 

	Амьд явахдаа би бээр юу хийсэн буй,

	Амраг хайрт минь, итгэл найдал минь

	Алимад нууцгай замаар чиний зүгт л

	Арвижин ихэссээр байнам билээ!

	Эцсийн чинь нэг хараа тусахад

	 

	Энэ яваа нас минь тахил тавиг болох билээ!

	Шинэ цэцэг түүж гүйцлээ,

	Шилдэг сайхан баглаа хийлээ,

	Хэлцээт эрийн сайхан хувцас гоёл өмсөөд чи

	Хэв намуухан мишилзсээр хүрээд ирээрэй!

	Тэгж ирэхийн өдрийн чинь дараа шинэхэн бэр болоод

	Тээглэж торолгүй орон гэрээ орхиод,

	Тээнэглэж сааталгүй шөнийн эзгүйд хархүү хүүхний ёсоор уулзамзай

	Тэр цагт чи бидэн хоёрын ялгаа арилах бий!

	Аяа, миний амьд явахын эцсийн хүслэн!

	Аяа, миний үхэл! Хүрээд ир надтай ярилц!

	 

	
АЛСЫН ОРНЫ АЯНЧИН

	Алс орны аянчин байна би!

	Аргацаан саатуулж намайг хэн ч чадахгүй.

	Андуу хуурамч шүү дээ, жаргал зовлонгийн чөдөр бүхэн.

	Орон гэрийн хана хэрэм ч намайг хаа хүртэл хаших юм 

	Олон хилийн тор ч ганц миний биед юу болно гэж

	Ороолдсон утсыг нь нэг нэгээр тасчаад задлаад гарах минь

	 

	Алс орны аянчин байна би!

	Аян замд явахдаа ханатлаа дуулж явдаг би.

	Нүүр биен цайзын минь хаалга бүхэн нээлттэй буй.

	Нүсэр найдлын гинжийг тас татсан буй.

	Нүгэл буяны эргүүлгээс нэгэнт гарсан би.

	 

	Алс орны аянчин байна би!

	Ачаа тээш минь цөм хөнгөрлөө!

	Агаарт хэн нэгний үл мэдэг намуухан дууны 

	Аялгуу эгшиг намайг дуудсаар байнам.

	Өглөө үдэш хэн нэгний лимбэний гүнгэнэх авиа

	Өөрийн зүг амийг минь хүчлэн татсаар байнам!

	 

	Алс орны аянчин байна би!

	Алжаалт шөнийн ямархан цагаар гадагш гарсныг хэн мэдлээ?

	Тэр цагт ямар ч шувуу дуугаа дуулаагүй юм даг.

	Тэгэхэд чухам шөнийн хэдий хэр өнгөрснийг ч бүү мэд

	Тэгэхэд нэгээхэн үл цавчрах нүд л тэр харанхуйд сэрүүн байж билээ.

	 

	Алс орны аянчин байна би!

	Альхан өдрийн эцсийн цагаар миний бие 

	Айлын ямархан гэрт очихыг хэн мэдлээ?

	Очсон хойно чухам хэнтэй цуг

	Оддын зул бадрууланхан асаахыг

	Цэцэгсийн сайхан анхилгаар хэнтэй цуг

	Цэвэр салхин сэвэлзүүлэхийг 

	Цаглашгүй ямархан цагт урсгал нүдээрээ

	Цав хэмээн намайг тэнд хүлээж буйг хэн мэдлээ?

	 

	Алс орны аянчин байна би!

	Алив, хэн намайг саатуулж чадах вэ?

	 

	
СҮМ

	Тахилч лам минь! Мөргөл, тахилга, бүтээл, уншлага

	Таягдан хая, орхи, эд бүхнээ.

	 

	Таг хааж үүдээ түгжээд сүмийн мухарт юунд сууна вэ?

	Тас харанхуй сэтгэлийнхээ дотор нуугдан сууж

	Та юугаа тахих гэж улайрнам билээ?

	Нүдээ нээгээд жаал зугаа харж үзээсэй та

	Нүүгээд явчихна шүү дээ тэнгэр бурхан чинь энэ сүмээс!

	 

	Хатуу газрыг зөөлрүүлэн тариа тарьж буй тариачны тэнд,

	Хад чулууг хэмхлэн зам засаж буй ажилчны тэнд

	Харайлгаж яваа шүү танай тэнгэр бурхан!

	 

	Халуун нар, хүйтэн бороонд тэд ялгалгүй шаруулж, нүдүүлдэг буй:

	Хар шороо тоосонд хоёр гар нь булаастай буй:

	Хажууд нь очих гэвэл гоё хувцсаа тайлаад,

	Хааяагүй тоос товрогтой харгуй замаар очоорой!

	 

	Танай тэнгэр бурхан сүмдээ байхгүй шүү,

	Таягдан хаяж орхи, мөргөл, тахилга, бүтээл, уншлагаа!

	 

	
ХЯЗГААРЫН ДОТОР ХЯЗГААРГҮЙ

	Аяа, хязгааргүй мину! Хязгаарын дотор ч чиний л дуу цуурайтсаар байдаг билээ.

	Амьсгал зүрхэнд минь ч чиний л гайхамшиг гэрэл буй.

	Аяа, дүрсгүй мину! Хэчнээн ч өнгө, үнэр, дуу, шүлэг мэтэс чиний дүртэй билээ.

	Арвидан хөгжих наадам чинь зүрхэнд минь дүүрэн буй.

	Аюулхай дотор минь ингэхлээр цог чинь ийм л дур булаатай яа.

	 

	Чи бид хоёр уулзан учрах аваас

	Гай зэтгэр бүхэн зайлан одох бүлгээ!

	Чингээд орчлонгийн далайн долгион оволзож

	Газар дэлхийг ганхтал түрэх бүлгээ!

	Гэрэлд чинь дүрс төрх байхгүй шүү дээ

	 

	Гэвчиг сэтгэл зүрхэнд минь л тэрний бие олддог буй!

	Асгарах нулимсанд минь тэр сандруу бөгөөд сайхан байдаг буй!

	Аюулхай дотор минь ингэхлээр цог чинь ийм л дур булаалтай яа!

	 

	
НААДАХ БАЯСАХ ЧИНЬ НАД ЭРХШЭЭЛМҮЙ

	 

	Наадах баясах чинь надад л тулгуурлам заа!

	Надтай л учрах гэснээр та дорогш бууж ирсэн билээ л!

	Намайг байхгүй бол янаг сэтгэл тань хаа байх асан бол?

	 

	Аяа, ертөнцийн эзэн мину!

	Аугаа жавхлангийнхаа орчлонгийн хоршоо нөхрийг та надаар хийсэн байна.

	Алагхан зүрх минь танай төгсгөлгүй цэнгэлийн дэлхий амуй.

	 

	Зүйл зүйлийн наадам тань л нас биед минь илхэн тодхон байнам.

	Зүрхийг минь ялан дагуулахын тулд л та

	Зүйрлэшгүй сайхан чимгээр гоёж гооддог ажиам.

	 

	Амраглах биеийг чинь бүрнээ олохын цагт ч бүхнээс

	Ангид тусгаар үзэгдэх ажиам.

	 

	
ТЭНГЭРИЙН ОРНЫ ЦЭРЭГ

	 

	Баатар цэрэг тэд тэнгэрийнхээ орныг орхиж ирсэн өдрөөс хойш

	Бардам ширүүн хүч чадал нь алга болжээ, хаачаа юм бол?

	Барьсан зэвсэг нь хаачаа вэ? Эрэлхэг зориг нь хаачаа вэ?

	Хоромхон зуур арчаагүй амьтас болж

	Хотол даянаа ховх цохиулах боллоо.

	 

	Зэрлэг догшин хүч чадал нь ч алга, хаана хаячихаа юм?

	Зэр зэвсэг, нум сумаа ч яачихаа юм?

	 

	Тэгээд тэд цэрэг тэнгэрийнхээ оронд буцаж одсоноос хойш

	Тэнхээ царай орж амгалан баясгалангийн оч гялалзсан билээ.

	Орчлон ертөнцөд аж төрснийхөө үр хөрөнгийг тэд

	Огоорон орхиж тэнгэрийнхээ оронд буцаж одсон билээ.

	 

	
ШИНЭ ЗАМ

	Бодол санаанд минь нэг өдөр ийм юм орж ирлээ:

	Болох байсан бүхэн болж цөм гүйцлээ.

	Борви бохироогүй аяныхаа эцсийн буудалд хүрч ирлээ.

	Урд минь одоо явах замгүй шиг санагдлаа.

	Уг хүрэх зогсоолдоо хүрч хүрч ирсэн бодогдлоо.

	Хичээж мэрийхийн хэрэг ч алга боллоо.

	Хир таарч замын зардал ч барагдлаа.

	Алжаан сульдсан амь бие юүгээн ч

	Амраахын цаг хүрч ирлээ.

	Уранхай навтархай хувцасны тамтагтай ч

	Урагш явж яахин чадах билээ?

	 

	Өнөө харин үзвээс тийм бус ажиам.

	Өөрийн чинь наадам эцэс гэж алга!

	Өчнөөн энэ шинэд хязгаар гэж алга!

	Дахин шинэ хүслээ хангахын тулд та

	Далимд нь над бас шинэ нас соёрхов оо!

	Дууны минь хуучин эгшиг амтаа алдчихсан байтал

	Дуурьсах шинэ эгшиг зүрхний шандаас ундарлаа

	Замын хуучин улбаа алга болчихсон байтал

	Залгаж шинэ шинэ зам нүдний өмнө дурайн зурайлаа!

	 

	
ХААНЫ ХУВЦАС

	Гялан цалан болсон хааны хувцас өмсөөд

	Гялтганаж гэрэлтсэн очир алмаас, сувдан сондор зүүлгээд,

	Багачуул хүүхдийн наадам тоглоомын

	Баяр баясгаланг юунд алдуулнам бэ?

	Хувцас гоёлдоо баригдаад тэд чинь

	Хурдан түргэн гүйж наадаж чаддаггүй юм.

	 

	Тонж сайхан хувцас маань олонтой хутгалдсанаас урагдуузай,

	Тоос тортог болуузай гэж айж бэртсээр

	Тоглох нөхдөөсөө холдож дөлдөг юм шүү дээ.

	Эрээн мяраан болсон хааны өмсгөл чимэгтэй,

	Эрдэнэ сувдан эрих зүүлттэй бол танай багачуул

	Элдэв янзын юмнаас эмээж шаналсаар 

	Эрхэлж наадахаа боогдох нь магад буюу!

	 

	Ээж ээ! Багачуулыг хааны маягаар чимж,

	Эрдэнэсийн сондор зүүлгээд яах юм?

	Хаалга үүдээн нээ, хүүхэд багачуулаа гадаа гаргаж,

	Харгуй зам нар бороо, шороо тоосонд хөлбөрүүлмүү!

	Эгэл олны дотор оруулж тэднүүсийг

	Элдэв янзын наадам тоглоомоор наадуулмуу!

	 

	Түмэн зүйлийн яруу дууны эгшиг дөрвөн зүгээс дүнгэнэж байнам.

	Түүн лүгээ ая хөг нийлүүлэн багачуулаа дуулуулмуу!

	 

	
ЧИМГЭЭ АЛДАХУЙ

	Эр нөхөр минь ээ! Дуу минь хамаг чимгээ тайлж орхисон буй.

	Энгүүн нэгэн өмд цамцны ч дайтай нүдэнд чинь өртөөгүй буй.

	Чи бид хоёрын учрахын барилдлага тогтоохуйд

	Чимэг гоёл гэгч саад тотгор болмуй заа.

	 

	Чинхэр чанхир дуу чимээнд нь

	Чиний минь дууны эгшиг дарагддаг буй.

	 

	Басхүү өмнө чинь очихоор дуучин болохын минь

	Бардам цог заль замхарчих юм аа.

	 

	Аяа их найрагч минь өмөг түшигт чинь багтахыг гуйнам.

	Амин насыг минь лимбэний адил амар төсөр болгож хайрла!

	Өршөөж тэр лимбэний хамаг нүхийг

	Өөрийнхөө дууны эгшгээр бялхааж хайрла!

	
СҮҮЛЧИЙН ХИШИГ

	Насан туршид дуугаараа би зүрх сэтгэл хийгээд

	Нартын дөрвөн зүг найман зовхист чамайг эрэн хайж явнам!

	 

	Дуулсан дуу минь намайг гэрээс гэр, үүднээс үүдэнд хөтөлнөм.

	Дуугаараа би хэчнээн ч удаа чамайг сураглав даа,

	Эчнээ далдын хэчнээн ч нууцыг дуу минь нээж,

	Эрээн зүрхэн тэнгэрт түгсэн хэчнээн ч оддыг танил болгов!

	 

	Элдэв янзын жаргал зовол төгс улс орноор жуулчлаад,

	Эцэс сүүлд нь үдэш оройн цагт хишгээ хүртээхийн тулд

	Эгж минийхээ дэргэд ирсэн эд дуу минь!

	 

	
АНИЯА ҮГҮЙ ДУУН

	Дуулах сүүлчийн минь дуунд хамаг дэвсгэр хөг бүрэн байнам.!

	Дууны минь тэр эгшигт зүрхний минь хотол 

	баясгалан тодорном.

	Алтан дэлхийн ой моддын найлзуур мөчир лүгээ

	Адилхан цуг сагсалзан ганхагч баясгалан билээ тэр;

	 

	Амьдрал үхэл хоёр ихрийг холбон хоршиж,

	Агуу орчлонгийн тайзан дээр хамтад нь 

	Алиалан бүжүүлэгч баясгалан билээ тэр;

	Аялгууны тэр дэвсгэр хөгийн эгшгээр мөнхүү баясгалан тодорном билээ!

	 

	Аюулт салхин хийгээд үүлс лүгээ цуг оршиж,

	Алхай назгай, цалгар уйтгарт аж төрлийн дотор

	Асар инээдмийн цахилгаан гялбуулагч баясгалан ажгуу тэр.

	 

	Нүсэр зовлонгийн улаан лянхуан дэлбээ дээр

	Нүдний нулимсан мэт чимээгүй дохиогоор гялалзаж, 

	Өөрийнхөө мөн чанарт тоосноо учраад,

	Өө сөлтөсгүй нам гүм оршигч баясгалан ажгуу тэр.

	Өвч тэр дэвсгэр хөгийн эгшгээр мөнхүү баясгалан тодорном ажгуу!

	 

	
ӨЧҮҮХЭН ГУЙЛГА

	Танаас би өдийхөн гуйлга гуйнам, шүтээн минь!

	Тантай бүхий л сэрлээрээ адил болж чадахын төдий аминч бодлыг

	Таалж наддаа үлдээж хайрла

	Тал бүрээс тань танайг ойлгож чадахын төдий зоргоор ухамсрыг

	Таашааж наддаа өршөөж хайрла!

	 

	Өдөр шөнөгүй, хором бүрийд янаг хайраан

	Өргөж тандаа барьж байхын төдий

	Өөрийн эрхийг наддаа олгож хайрла!

	 

	Харьяалах «би» минь танайг бүрхэж үл чадах,

	Хамаг амь биед минь чиний л зугаа наадам

	Халдварлан нэвчиж ахуйн төдий

	Халх бамбай над байлгаж хайрла!

	 

	Заавал чиний л янаг хайрын урхинд орж,

	Заяасан насанд минь чиний л хэрэг бүтэж байхын төдий

	Зангилга хэлхээ зангидаж хайрла, шүтээн минь!

	За, би танаас өдийхөн гуйлга гуйнам, шүтээн минь!

	 

	
АМИН ГОЛООСОО ГУЙХ ЮМ

	Амьсгаа хураах цаг энэхэн зуур ирвэл намайг битгий харамсаарай

	Амин голоосоо гуйх юмыг минь тэгвэл чи хангах нь тэр.

	 

	Өдөр шөнө хэчнээн ч жаргал зовлон

	Өр зүрхний агаарт хурсан хэчнээн ч эгшиг дуун

	Өнгө дүр хэчнээн ч янзаар чи миний сэтгэлд ирээд,

	Амраг хайрыг минь булаан татсан билээ

	Амьсгаа хураах цаг энэхэн зуур ирвэл намайг битгий харамсаарай!

	 

	Бүрнээ чамайг өөрийн болгож чадаагүй шиг санагднам.

	Бүхэл хишгийг чинь тэр учраас би хүртэж чадаагүй ээ.

	Бүхий л олж хүртсэн минь харин тэгэхдээн

	Бүр ч их хувь заяагаар олдсон буй!

	 

	Хавьтаж хүрэлцэхээ над хайрласан чи,

	Харагдах туяагаа над хайрласан чи,

	Харилцаж «чи минь» гэхийг зөвшөөсөн чи,

	Аж төрөх аян минь тэр итгэлийн хөлгөөр хөдөлнөм билээ!

	 

	Амьсгаа хураах цаг энэхэн зуур ирвэл намайг битгий харамсаарай

	 

	
САЛАН ОДОХЫН ЦАГ

	Хагацан салж одохын цагт хэлэх үг минь гэвэл

	Харж үзсэн, амсаж эдэлсэн минь харьцуулж жишээлшгүй ээ! гэх үг

	 

	Тунгалаг гэрэлт нуурын лянхуан амтат балыг амссан билээ

	Тун ч их баяр далай болсон би түүнийг амсаад!

	Газар дэлхийн наадам цэнгэлийн оронд олонтоо наадаж наргиж явлаа,

	Гайхамшигт сайхан балын умдааг хоёр нүдээрээ хүртэж явлаа!

	 

	Хавьтаж хүрч болшгүй юманд хүрэлцсээр

	Хамаг биеийг минь догдлуулан эзэмдэж,

	Амин голд минь хөхин бадраасан билээ.

	Адбиш их баяр далай болсон би түүнийг олоод!

	 

	Хагацан салж одохын цагт учир иймээс миний бие

	Харж үзсэн, амсаж эдэлсэн минь хэмжээ хязгааргүй гэдгээ тунхаглаюу!

	 

	Харин энэ үг миний салан одохын үг болог!

	 

	
НЭРИЙН ГЯНДАН

	Өөрийнхөө нэртэй хамт нэгийг би хүлнэв.

	Өчиггүй тэр энэ нэрд гинжлэгдэн гяндангийн дотор уйлнам!

	Өдөр шөнөгүй нэрийн хэрэм цогцлогч миний бие

	Өөр үлэх хамаг ажлаа умартаж орхисон байнам.

	 

	Нэрийн энэ хэрэм хэдий чинээн тэнгэр өөд өндөрлөх тутам

	Нэвсгэр сүүдрийн минь пад харанхуй төдий чинээн

	Нинжин сэтгэлийг минь халхлан хаалталсаар байнам.

	Элс шаврыг давхарлан нялсаар миний бие 

	Энэ нэрийн хэрмийг өндөрлөсөн байнам.

	 

	Гав сүв энэ хэрэмд ганц ч бүү гараг.

	Ганднаас гэрэл гэгээ нэвтрэх цав ч бүү гараг

	Гагцхүү энэ хэрэм үнэнхүү өөрийн минь дүрийг далдалсан юм шүү!

	 

	
МУНХГИЙН ХҮЛЭЭС

	Тэнэг мунхгийн минь хүлээс маш бөх билээ!

	Тэрийг чи тасалж өг, хүсэх минь энэ байна

	Тэгэвч бас түүнийг тасалъя гэхээс

	Тэвчихгүй сэтгэл минь зовоод байх юм даа.

	 

	Хажууд чинь би суллан чөлөөлөөч гэж гуйхаар очдог билээ.

	Харин тэгэхдээ суллагдахынхаа найдвараас би айгаад байдаг юм даа!

	Хамгийн дээд эрхэм юм энэ яваа насанд чи л байна

	Харьцуулан үнэ хэлэлцэшгүй чухал юм өөр юу ч алга.

	 

	Энэ учрыг би ойлгож байна, гэвч орон гэрт минь буй

	Эвдэрхий хэмхэрхий сав суулгыг таягдахын тэвчээр би гуйхгүй

	Биеийг минь, зүрхийг минь ямархан бүрхүүл бүтээж байна вэ.

	Битүү тоос тортог, үхлийн хараалд автаж байна уу;

	Сэтгэл минь түүнийг жигшин зүхэж байдаг атугай ч,

	Сэжиглэж тэрнээс ангижран салах нь үгүй юм аа.

	Өр төлөөсөнд минь эцэс алга.

	Өдий төдий хүнээс өглөг өрийн минь дансаар дүүрэн.

	Өөдгүй бүтэмжгүй юм энэ насанд минь зөндөө

	Өөрийн минь ичгүүр сонжуурт хязгаар алга;

	Даанч тэгэвч аврал гуйж өмнө чинь очихдоо

	Дагжин чичирч айн түгшдэг би.

	Хэзээ ч миний гуйсныг битгий хүлээж аваарай.

	Хэрхэвч бие сэтгэлийн минь бохир бүтээлгийг бүү хуулаарай

	Хэрэн торлогдсон хүлээсийг минь чи битгий таслаасай! гэнэм.

	 

	
ТАНЫН СУВД

	 

	«Өршөөлийн чинь гуйлгачин байна би», энэ хирийг ч эс мэдьюү, гэвч эзэн минь!

	Өлмийнхөө дэргэд орхин намайг өршөөлөөр бүрхээж өг.

	Барьж байгуулж ахуйдаа чамайг мартан суунам.

	Байгуулсныхаа үрийг үзэх гэж улайран махарнам.

	Бас тэрнээс олдсон жаргалынхаа залбиралд умбанам.

	 

	Өөрөө цогцолсон наадмын шавар гэрт

	Өнгөрүүлж үрсэн нас надаас бүү хулжиг

	Өчүүхэнд тооцож намайг бүү март;

	Өрнөн бадарсан урам зоригоороо намайг сэрээж бай

	 

	Танын хоёр хавтсанд суюд байхын адил 

	Талцах хоёрын дунд л үнэн гэж буй.

	Үүнийг чамаас өөр хэн задалж,

	Үнэнийг тийнхүү нээж чадах билээ!

	 

	Үхлийн ялгаа болж үхэшгүй мөнхийн рашаан олдсон буй заа!

	Үгээгүй ядуугийн минь ёроолгүй хоосныг дүүргэж ир!

	Үхлийн өвчин шаналал ч оюун ухааныг сэрээдэг билээ

	Адилгүй хоёрын энэ мэт харилцан харш шуугиан дунд

	Аргил хоолой чинь надад тодхон дуулдсаар буй билээ!

	 

	
НЭГЭЭХЭН АМАР ИРЭХҮЙД

	Аяа тэнгэр минь! Нэгээхэн мэхийхийн зуур

	Амь биеийг минь бүхлээр нь цуут өлмийдөө хүргэхийн

	Аврал хишиг хүртээж хайрла!

	 

	Асгараагүй усан ачаандаа хотойсон зун

	Адаг сарын үүл мэт сүнс минь нэгээхэн мэхийхүйд

	Алтан сүмийн чинь үүдэнд тахил болох болтугай!

	 

	Хамаг дууг минь зүйл зүйлийнхээ эгшгийн шалмаг солигдол лугаа

	Хамтатган нэгээхэн урсгал болгож айлд;

	Аяндаа чингээд нэгээхэн мэхийхийн зуурам

	Анияа үгүй далайд тань уусах болтугай!

	 

	Алс умрын Маанас нуурыг10 зоригч хун шувуу

	Амсхийлгүй өдөржин шөнөжин нисэн зорчихын адил

	Амь сүнс минь Эрлэг номун хааны элчийн тэргээр

	Амар ирж нэгээхэн мэхийхийн зуур нисэн одъюу!

	 

	
ХАНГАЛ БҮСГҮЙ

	Эр нөхөр минь! Энэ насныхаа эцсийн дуунд би

	Эцсийн өргөл болгож өлмийд чинь дэвшүүлэх юм гэвэл;

	 

	Үргэлжид энэ насанд минь тасрал үгүй туяарагчийг,

	Үүрийн цагаан гэгээгээр ч саарийгийнхаа11 үзүүрийг үл нээгчийг,

	Үгээр боловч бүрэнхий багтаан тэвэрч эс чадсаныг,

	Үглэн дуулавч эгшгээр гүйцэд эс багласныг,

	Үзэсгэлэнтэйеэ сэтгэл татах шинэ шинэ дүр ологчийг

	 

	Эрхэм нөхөр минь! Энэ насныхаа эцсийн дуунд би

	Эцсийн өргөл болгож түүнийг дэвшүүльюү!

	 

	Орон гүрнийг хэсэж жуулчилж явахдаа би

	Орчин тойрондоо түүнийг нууцалж явсан билээ,

	 

	Энэ насны минь хамаг хөдлөл хөгжил

	Эргэлдэж тэрхүү гол төвийг тойрон орчсоор байлаа,

	 

	Тэр л миний хамаг бодол санаа, ажил үйл, зүүд зөнд засагласаар буй.

	Тэгсэн хэдий боловч тэр хангал ганцаархнаа байсаар билээ!

	 

	Өдий төдий хүн хаалган дээр минь тэрийг гэж ирсэн билээ,

	Үүдний гаднаас цөм урамгүйхэн буцсан билээ!

	Өөр хэний ч өмнө нүүрээ ил гаргаагүй билээ тэр,

	Үзэгдэж хэнтэй ч танилцаагүй билээ тэр!

	 

	Өөртэй чинь гагцхүү танилцахыг горилсоор

	Үнхэлцэг зүрхний минь орчинд оршиж байгаа билээ.

	 

	Эрхэм нөхөр минь! Энэ насныхаа эцсийн дуунд би

	Эцсийн өргөл болгож түүнийг чамд баръюу!

	 

	
ЯНАГИЙН БООЛ

	Янагийн гарт барьц болох гэж хүлээнэм би!

	Явдал учир иймээс ч нэн ужим саатсан билээ.

	Ял зэмлэл ихийг надад тулгасан билээ!

	 

	Засаг хуулийн аргамжаар намайг баглахаар ирцгээдэг л юм.

	Зайлан мултраад гарчихдаг л юм тэгэвч би дандаа!

	Ял цээрлэл хүлээлгэвэл би духтай хүлээнэ,

	Яагаад гэвэл янагийн гарт худалдагдаад энд суунам.

	 

	Хүн амьтан намайг зэмлэж байна,

	Хүнд зэмлэлийг би үг дуугүй 

	Хүлээн дагаж бүгдийн өмнө толгой бөхийлгөнөм.

	 

	Арилжаа наймааны өдөр өнгөрч,

	Албаны хүмүүс тархан одлоо.

	Ганьхран, урамгүй буцацгаалаа, намайг дуудахаар ирэгсэд,

	Гагцхүү би янагийн гарт л худалдагдах гэж

	Ганцаараа энд хүлээн суугаа юм шүү дээ!

	 

	
ОНЦГОЙ ХАЙР

	Хэн надад хайр сэтгэлтэй байнам, тэр хайрынхаа тороор намайг

	Хэрж багладаг нь энэ ертөнцийн ёсон ажгуу!

	Харин чиний хайр бүгдээс илүү, бүхнээс онцгой

	Хачин шинэ журамтай байнам!

	Хайрын тороор чи намайг хүлээгүй

	Хамаагүй сул чөлөөтэй байлгах юм аа!

	 

	Зарим нэг нь намайг хэзээ нэгэн цагт өөрсдийгөө мартуузай гээд

	Зайлж огтхон ч надаас холддоггүй билээ.

	Гэтэл ганцхан чи л өдөр өнгөрсөөр атал

	Гэгээн царайгаа ч эс харуулах ажиам!

	 

	Хамгаас чиний хайр онцгой ажгуу!

	Хандаж чамайг би хүсэн гуйж, дуудлаа ч эс дуудлаа,

	Хадгалж сэтгэл зүрхэндээ дурслаа ч эс дурслаа ч

	Янаг хайр чинь миний хайр сэтгэлийг

	Ямагт тосон хүлээсээр байдаг ажиам.

	 

	
ХҮСЭЛ СЭТГЭЛИЙН ЭЛЧ

	Хүсэл сэтгэлийн элчийг хэзээ илгээх вэ, эзэн тэнгэр минь!

	Хүрч ирэхийг нь цагт л миний хамаг тэмцэл арилъюу,

	Тэсгэлгүй айснаасаа манайд ирсэн гаднын зочин намайг захирч байнам

	Тэд миний сэтгэлийн гэгээвч, оюуны хаалгыг хааж түгжиж байнам;

	Тэгээд захирахыг нь эс дагахлаар тэр бугуйлаа улам чангалж байнам.

	Хүсэл сэтгэлийн элч нарыг хүрч ирэхээр хамаг саад тотгор алга болъюу

	Хүлээс гинж бүгд өөсөөн сулрах буюу.

	Түүнийг ирсний хойно гэрийн минь хэрмийг

	Түгжин хааж хэн чадах билээ?

	 

	Элч тэднүүс ирж явна, ийнхүү зөвхөн чиглэн ирж явна

	Эрээн цэцэгсийн эрих хүзүүнд нь санжганаж явна,

	Тэр эрихээр чи намайг зангидъюу.

	Тэгэхэд зүрх минь өөсөөн дуугүй болъюу!

	 

	 

	
ЗОГСООЛ ХАА БАЙНА?

	Аргагүй одоо энд л зогсох болж дээ гэж санасан саан!

	Аль вэ, гэтэл зогсоол хаа байнам!

	Ахиад чуулганд чинь буцаад ирлээ.

	 

	Одоо шинэ дуу, шинэ аяны төлөө

	Оргилсон сэтгэл минь догдлон тэмүүлж байна!

	Эгшгийн зогсоц дээр байдал минь ямар болж байна,

	Энийг мэдэх ч юм надад алга.

	 

	Алтан туяа цацарсан үдшийн цаг лугаа хөг нийлүүлж,

	Аялгуу дуугаа гүйцэд төгс болготол

	Аргил бүдүүн шөнийн эгшиг бас дахин

	Амь насыг минь дүүргэх гэж сэрэн босном!

	Дуг хийх нойрноо нүд минь аниагүй цагт

	Дуунд минь зогсоол олдохгүй ажиам!

	 

	
ҮДШИЙН ЦАГ

	Хэрвээ өдөр өнгөрч, шувуухайн жиргэх тасарвал,

	Хээрийн салхи эцэж, үлээсээр залхуурвал

	Үүргэлэх нойрны хангисаар дэлхийг бүтээсэн шигээ,

	Үдшийн цаг дунхайн бөхийх лянхуан дэлбээг

	Үлэмжийн эеврүү аашаар энхрийлэн хамхисан шигээ

	Үүлсийн бараан бүтээлгээр намайг ч бүтээж хайрла!

	 

	Замынхаа хэрэгсэл хүнсийг зогсоолд хүрэхээс эрт

	Зарж үрээд дуусгагсдыг,

	Заралзаж, нүүрэн дээр нь шарил хайлах галын

	Зааг зураас тодрогсдыг,

	Өмсгөл хувцас нь урагдаж тоос шороонд дарагдагсдыг

	 

	Өөрийн нь чадал тэнхээний эх шанд ширэгсдийг

	Өдөр өнгөрөхийн цагт үүлсийн бараан бүтээлгээр бүтээж хайрла!

	 

	
ТӨРӨЛ АРИЛЖИХУЙ

	Анхнаас анхан энэ босгыг

	Алхаж хэзээ давснаа би бээр үл мэднэм.

	Аглаг тайгад шөнө дунд цэцгийн цоморлог дэлбэрэх адил

	Арвилиг нууцат энэ оронд хүний цоморлогоос

	Амилан төрөх зориг урмыг өгөгч ямар хүчин байна вэ?

	 

	Үлэмж нууцат энэ оронд бүр ч харь бусыг

	Үл мэдэх, биегүй хүчин намайг чухамхүү

	Үрээ тэврэх ээжийн адил элгэндээ тэвэрч ирснийг

	Үүрийн туяаг хараад, өглөөн цаг хоромхноо мэдсэн билээ би.

	 

	Үхэхийн цагт ч тэр л үл мэдэх боловч

	Үеийн үед танил ээж намайг тэврэн аваачих буй заа.

	Үүний учраа наслахад би дуртай, үхэхэд ч дуртай болъюу.

	 

	Балчир хүүхэд ээжийнхээ баруун хөхөөс салмагц орь дуу тавивч

	Басхүү тэрхэн дороо зүүн хөхий нь олмогц дуугүй болдог билээ.

	Аминаас салж үхлийг олоход ч гэсэн тэр мэт

	Агшин зуурын алдах олох лугаа адил буюу.

	 

	
ДИЙЛДЭХҮЙ

	Өнөөдөр би дийлснийхээ цэцгийн хэлхээ, дурсгалын тэмдгээр

	Чамайг гоён чимсүү.

	Өөрөө дийлдэшгүй болоод зайлж гарна гэдэг

	Чадлын минь хирээс хэт байнам!

	 

	Омог бардам минь үрдэс болохыг

	Оломгүй шаналлаар амин насны нууц сан нээгдэхийг

	Ханхай зүрхнээс минь дууны тархай эгшиг садрахыг

	Хад чулуу ч нулимсанд хайлж элэгдэхийг мэднэм би!

	 

	Ариун лянхуан мянган дэлбээ ямагт хумигдаж байхгүйг

	Амтат сайхан бал нь үргэлж дүүрэн байхгүйг ч бас мэднэм би.

	Хөх тэнгэрээс хоёр нүд над руу цавчралгүй ширтьюү.

	Хөрстөөс намайг чимээгүй дуудъюу!

	 

	Чингээд надад миний гэсэн юу ч үлдэхгүй, юу ч үлдэхгүй!

	Чиний өлмийд ч би үхлийн хишиг хүртьюү!

	Өнөөдөр би дийлснийхээ эрдэнэсээр гоёсуу.

	Өөрөө дийлдэшгүй болоод зайлж гарах хирээс минь хэт байнам!

	 

	
АМИН ГОЛ

	Бадам лянхуа цоморлог юугаан дэлгэж,

	Бадрангуй сайхан цэцэг нь дэлгэрсэн ажгуу, тэр өдөр!

	Санаа бодол минь тэр өдөр хаана мэнэрэн төөрөлдсөнийг мэдэхгүй

	Сайхан бадам дэлгэрэхийн чимээ авсангүй, ай хайран.

	Сагс минь цэцэггүй хов хоосон байлаа.

	Санамсран анзаарсангүй, тэр дэлгэрсэн цэцгийг.

	 

	Гагцхүү үе үе бие сэтгэлд минь ер бус

	Гансрал гунил нэвчин эзэмдэж байлаа.

	Сэрж үзэхүл өмнөөс ирэх салхинаа

	Сэтгэлд таатай нэгэн анхилга буйн тэмдэг мэдэгдвэй.

	 

	Тэрхүү нууцгай анхилах үнэр миний зүрхэнд

	Тэмүүлэн улангасахын жигтэй шаналал дүүргэвэй.

	Гүйцэд төгс биеийг олохын тачаалаар хаврын улирал

	Гүнээ сүүрс алдаж буй мэт үүнээ санагднам.

	 

	Өө хөөрхий! Тэр юутай ойрхон байж вэ, үгүй үгүй.

	Өөрөө л би сүүрс алдсанаа тэгэхэд огт мэдсэнгүй.

	Бүрнээ тансаг тааламжтай цэцгийн цоморлог тэгэхэд

	Бүр улаан голд минь дэлгэрснийг би бээр эс мэджээ!

	 

	
ЗАМД ГАРАХУЙ

	Завь онгоцныхоо зангууг өргөж, заавал одоо

	Замд гарч явууштай байна санжээ, би!

	Ая хайран! Эргийн дэргэд зогсон зогсох

	Алжаалт өдрийн уйдмаар цаг ужсаар байнам.

	 

	Хаврын цэцэг дэлгэрээд, хагдарч гандах боллоо.

	Хатсан цэцгийг түүж хэнийг хүлээж зогсном би?

	Шаагих долгион шуугиан ихсэж, эргийн шугуйд

	Шар навчис шаржигнан дэрвэгэнэн унаж эхэллээ.

	 

	Ямархан хоосон руу гөлөртөл ширтэн зогсоо вэ чи!

	Яагаад энэхүү үлээх салхины хумхи лугаа

	хамтарсан хөгжөөн над хуран мэдэгдэхгүй

	харин тэртээ эргийн дууны эгшиг дайралднам!

	 

	
ЯДАРСАН ЗОВХИ

	Алжаан ядарсан энэ шөнө хамаг бүгдийг өлмийд чинь орхиод,

	Амар жимэр сэтгэл түвшин хажуу дэргэдээ унтуулж хайрла!

	Тамирдаж сульдсан хар хүчийг минь

	Тахилга мөргөлд битгий албадан шах.

	Ядарч туйлдсан сэтгэл минь тахилгат

	Яасан ч зохистой бэлэн байж чадашгүй.

	 

	Чи чиг гэсэн ядарсан зовхи

	Чирэм хийх шөнийн бүтээлгээр бүтээнэм билээ.

	Тэрний учраа сэрүүний шинэ баясгаланд цэнгээрэй,

	Тэгээд гэрлээ шинэтгэж, аяндаа урмаа сэргээн гараарай!

	 

	
ӨӨРИЙГӨӨ ХОРЬСОН ХОРИГДОЛ

	«Хэлээч, хоригдол оо!

	Хэн чамайг хоригдол болгов оо!»

	Хоригдол хариу өчрүүн: «Эзэн минь л дээ.

	Хогшил хөрөнгө, хүч чадлаар бүхнээс илүү дээ би гэж санаж явлаа

	Амины авдар саванд эзнийхээ хувьд ногдсон

	Алт мөнгийг агуулж хадгалж ч байлаа.

	 

	Нойроо хүрсэн цагт ч яах вэ чи минь

	Ноёныхоо орон дээр унтаад өгдөг ч байлаа

	Өглөө сэрээд харсан чинь харин

	Өөрийнхөө авдарт түгжигдчихсэн байлаа!»

	«Хэлээч, хоригдол оо! Энэ гинжийг

	Хэн ийм бөх бат хийгээ вэ?»

	 

	Хоригдол хариу өчрүүн: «Өөрөө би энэ гинжний

	Холбоо цагаригийг махран хичээн хатаасан билээ!

	Давтагдашгүй хүчээрээ даян дэлхийн бүх хүчийг

	Даран дийлж энэ гинжээр гинжлээд

	Дархан эрхтэй эзэн болж орчлонг зарцлахыг

	Дандаа мөрөөсөж явдаг байсан юмаа би.

	 

	Хатуу хүчир ажлаар өдөр шөнөгүй тийм ч учраас

	Халуун галд улайсгаж, хүнд лантуугаар балбаж,

	Хатааж давтаж хийсэн билээ энэ гинжийг!

	Харин тэгтэл гинжний цагаригийг эвдэршгүй холбоод,

	Харж үзэхүл, өөрөө тэр эвдэршгүй төмөр гинжинд

	Хаагдаж түгжигдээд гарахаа больсон байж билээ!»

	 

	
ГАНСРАЛЫН ДУУН

	Ухаан санаанд чинь ядралын хөшиг бууж,

	Унтах нойрноо дарагдан зовхи чинь хамхиастай байнам,

	 

	Омог бардмаар цэцэг өргөсийг ноёлж буйг

	Одоо болтол чи юунд эс сонсов оо?

	 

	Аяа, сэрүүн агч хүн минь, сэр сэр!

	Алтан цагийг дэмий битгий алд!

	Асга чулуурхаг замын чинь эцэст

	Амьтан хүнгүй атар буйд тэр оронд

	Амраг нөхөр чинь цор ганцаараа суугаа,

	Аймарч битгий түүнийг хуур!

	 

	Аяа, сэрүүн агч хүн минь, сэр сэр!

	Агаар тэнгэр жин үдийн халуунд бүгчимднэм.

	Амраг нөхөртөө санаа эс зовно уу?

	Улайдсан элс умдаасан цангаж нурнам.

	Учралт нөхөртөө санаа эс зовно оо!

	 

	Зүрхний чинь голд

	Зүйрлэшгүй баяр буй бус уу?

	Явах гишгэх бүрийд чинь

	Ятгын чавхдас гансралын дуун садруулнам бус уу?

	 

	
БАГАЧУУЛ ТҮМЭН

	Тоо томшгүй ертөнцийн далайн эрэг дээр

	Тоглон наадах багачуул түмэн дайралднам!

	Хязгааргүй тэнгэр дээр нь налайн намайж,

	Хярхаггүй далай доор нь даргин бургилнам.

	Тоо томшгүй ертөнцийн далайн эрэг дээр

	Тоглох багачуул шуугилдан дэвхцэн бүжнэм.

	Хайр элсээр гэр орон барьцгааж,

	Хөндий дунгаар хөгжин нааднам.

	Хатсан навчаар хөлөг онгоц хийгээд,

	Хөлгүй далайд хөвүүлэн урсган талбинам.

	Тоо томшгүй ертөнцийн далайн эрэг дээр

	Тоглон наадах багачуул түмэн дайралднам!

	Тогтон сэлж тэд үл чаднам.

	Тор өгөөш хаяж эс хүчирнэм.

	Эрдэнэ сувдын хайгуулчин сувд түүхээр

	Эрэн хайн усны гүнд умбанам.

	Алт мөнгөний наймаачин онгоц хөлгөөр

	Арилжаа хийж арвин хөрөнгө цуглуулнам.

	Багачуул гэтэл харин далайн тэр захад

	Баахан дун овоолсноо бас дахин нураанам.

	Хөмрөг сангийн нууцгайг нээх гэж тэд хайхгүй

	Хөрөнгө хогшил хураахаар тор тавьж чадахгүй.

	Далайн давлагаа тачигнатал инээд алдан цовхчином.

	Даажин хийж хөөсөн зураас эрэг тийш шидэлнэм.

	Эрлэгийн элч болсон тэрхүү сүрхий долгиос

	Утгагүй дэмий дуу багачуул руу аялах нь

	Эх хүн манцуйтай хүүгээ нойрсуулахаар

	Уянга татан бүүвэйлэх лүгээ адил!

	Тоо томшгүй ертөнцийн далайн эрэг дээр

	Тоглон наадах багачуул түмэн дайралднам!

	Замгүй тэнгэрээр догшин салхи довтолном.

	Захгүй далайгаар долгион онгоц мөргөнөм.

	Үхэл зоргоор сулраад хэрэн хэсэвч

	Үл тоогч багачуул эрэг дээр нааднам!

	Тоо томшгүй ертөнцийн далайн эрэг дээр

	Тоглон наадах багачуул түмэн дайралднам!

	 

	
УЛААН ТУЯА

	Өрөвдөм хөөрхий өлмийн орон тань, ээжээ!

	Өглөө цагийн час улаан туяан дор байнам.

	 

	Үхлийг жигшсэн яруу дуу тань, ээжээ!

	Үл анирлах агаар тэнгэрт цуурайтнам.

	 

	Даяар дэлхийд түгэн дуурьстал эжий таныхаа

	Далай их алдрыг магтан дуулъюу би!

	 

	Бишрэл мөргөлийн тань тахил тавигт өнөөдөр

	Бие, сэтгэл, хөрөнгө бүгдээ өргөюү би!

	 

	Өрөвдөм хөөрхий өлмийн орон тань, ээжээ!

	Өглөө цагийн час улаан туяан дор байнам.

	 

	
УЧРЫГ НЬ ОЛОХУЙ

	Өө, хүү минь!

	Өнгө өнгийн тоглоом чамдаа гэж авчрахдаа би

	Үүлэнд, усанд яагаад өнгө өнгийн наадам болном бэ?

	Үзэсгэлэн цэцэгсийн дэлбээ юунд өнгө өнгө байнам бэ?

	Үндэс учрыг нь олсон доо.

	 

	Урнаа чамайг бүжиглүүлэх гэж

	Уянгалуулан дуу дуулахдаа би

	Ургамал модны навчсанд яагаад дууны эгшиг байнам бэ?

	 

	Усан далайн долиос юунд дуугаа үргэлж

	Уриалган сонорт дэлхийн зүрхнээ сонсгоном бэ?

	Ухаарч бүр мэдсэн дээ.

	 

	Амттайхан боов сувдаг алган дээр чинь тавихдаа би

	Алаг цэцгийн хундаганд амтат бал яагаад байнам бэ?

	Умд нь учрыг нь олж ойлгосон доо.

	 

	Өхөөрдөн чамайг инээлгэх гэж үнсэхдээ би

	Өглөөний агаарт яагаад баясгалангийн үер далай болном бэ?

	 

	Хаврын салхи миний биед хүрэхдээ юунд

	Хачин сэтгэл хөөргөн оволзуулнам бэ?

	Хамаг нууцыг нь мэдсэн дээ.

	 

	
СААРИЙН ЦААНАХ ДЭНЛҮҮ

	 

	Өргөн мөрний эзгүй хэвгий замд

	Өндөр ургасан өвсөн дунд би түүнд өгүүлрүүн:

	«Ороолт саарийнхаа захаар дэнлүү бүтээсээр хайчих нь вэ? Гоолиг бүсгүй минь!»

	«Овоохой урц минь таг харанхуй дэнлүүгээ над өгчих» гэв.

	Мишил хар нүдээрээ хоромхон зуур тэр бүсгүй

	Миний нүүр өөд цоргин харж өгүүлрүүн:

	«Цагаан гэгээ тасрахаар би энэ дэнлүүгээ

	Цалгих урсгалд тавих гэж ирсэн юм!» гэлээ.

	 

	Анивалзсан дэнлүү нь мөрний долгион дээр

	Ашиг ч үгүй дэмий хөвөхийг би гайхан харсаар байлаа!

	Тас харанхуй шөнө болоход би түүнээс асууруун:

	«Одоо чи энэ дэнлүү аваад хаачих гэсэн юм?

	Овоохой урц минь таг харанхуй дэнлүүгээ над өгчих» гэв.

	 

	Мишил хар мэлмийгээрээ эргэлзэн байж тэр бүсгүй

	Миний нүүр өөд шиврэн байж өгүүлрүүн:

	«Тэнгэрийн гэрэлд өргөх гэж би энэ дэнлүүгээ

	Тэндээс энд авчирсан юм» гэлээ.

	 

	Улбалзсан дэнлүү нь огторгуйн хоосонд

	Учир зорилгогүй асахыг би гайхан харсаар байлаа!

	Сарны шинэтгэлийн саргүй шөнө би түүнээс асууруун:

	«Сайхан бүсгүй минь! асаагаастай дэнлүүнээс алаг зүрхээ

	Салгах үгүй шахаж хэнийг эрэн яваа билээ дээ?» гэв.

	 

	Хоромхон зуур зогтуссанаа хэсэг бодлого болж,

	Хоёр нүдээрээ миний өөдөөс ширтэн өгүүлрүүн:

	«Өлзийт түмэн зулын баярт12 би энийгээ

	Өргөж нэмэр хандив болгохоор авчирсан юм» гэлээ.

	 

	Түмэн зулын түгээмэл гэрлийн дунд

	Түүний бяцхан бүрхүүлт зул дэмий булхахыг би гайхан харсаар байлаа.

	 

	
ЧӨЛӨӨТ ӨГЛӨӨ

	Арван зүгтээ цацарсан гэрэл гэгч чи юм!

	Агаар тэнгэрт тогтсон үүр мөн чи юм!

	Үзэсгэлэнт гэрэл минь Чиний л амраг хайр

	Үүр түүнээ бөх нойрсогч ухаан санааг

	Үнэр, дүр сэрлээр нуун далдалж байнам.

	 

	Анияагүй өглөө тэр бээр үзэсгэлэн цэцгийн хэлхээгээр чимсэн

	Алтан таваг барьсаар ертөнцийн эзэн ширээнд суухаар ирлээ!

	Энэ үдэш бас, эзгүй чимээгүй хөндий

	Эдгэрч элхрээгүй улбаагаар аялан

	Эцэс төгсгөлгүй амгалангийн баруун далайгаас

	Энх мөнхийн рашаан алтан хумхаараа дүүрэн авчирч явнам!

	 

	Тэгэвч ухаан санааны чөлөөт өглөөн төлөө

	Тэнгэрийн уудам хязгааргүй цэлийн байгаа

	Тэнд хиргүй тунгалаг саруул гэгээ тунаж,

	Өдөр ч үгүй, шөнө ч үгүй бөгөөд

	Өнгө ч үгүй, хэлбэр ч үгүй бөгөөд

	Авиа дуун хэзээ нэгэн цагт үл хүрэх

	Анияа чимээ огтхон ч үгүй нам гүм ажгуу!

	 

	
НУУЦ ДАЛД

	Арилсан сэтгэлд минь орогнон гүнээ нууц далд хүртээлээрээ

	Амин сүнсийг минь сэрээж буй энэ бол тэр л буюу.

	Үзэх нүдийг минь нь харааг булаан татаж басхүү

	Үнэн зүрхний минь чавхдаснаа жаргал зовлон дууллыг

	Үлэмжийн баясгалантайяа буй энэ бол тэр л буюу.

	 

	Алтан мөнгөн утсаар ид шидийн сүлжээ нэхэж,

	Асар энэ дэлхийд өлмий юүгээн талбиж буй,

	Адис түүнээс хүртэхүйд баяр гунил хосолж,

	Алгасан би өөрийгөө мартахуйд хүрдэг энэ бол тэр л буюу.

	 

	Өдрийн цаана өдөр ирж, үеийн цаана үе улиравч,

	Өр зүрхийг минь өдий төдий дүр,

	Өч төчнөөн жаргал зовлын долгисоор эзэмдэн

	Өөртөө хамаатуулж буй энэ бол тэр л буюу.

	 

	
АМИН НАСНЫ УРСГАЛ

	Амин насны урсгал өдөржин шөнөжин судлаар минь урсаж,

	Арвин орчлонгийн дотор л мөнхүү тэр л аяс хийгээд

	Айзам хөгөөр хөлхөн хөдөлнөм!

	 

	Цэнгэлт ертөнцийн тоос товрогийг нэвтлэн цоолоод,

	Цэл ногоон ширэг зүлэг болон соёолж буй,

	Цэглэшгүй шинэ навч нахиа хийгээд

	Цэцэгсийн дүрээр дэлгэрч буй энэ бол амин насны урсгал буюу.

	 

	Энэ л амин насны хүртээлээр бие сэтгэлд минь хөхин бадарнам,

	Эрин цагийн бүжигт агуулагдсан амьд ахуйн товшлоор

	Ийнхүү цусан тамир минь төлжин долгилном.

	Ийм л бишрэл миний дотроо бахдалыг дүүргэнэм!

	 

	
ДЭЭДИЙН ЗОРИЛГО

	Хайрласан бэлэг чинь 

	хажууд маань ирээд, 

	харьяа чамдаа харьж буцнам;

	 

	Хамаг ээрлий минь хангаж өгөөд, 

	хагсарч хорогдолгүй харьж буцнам.

	Мөрөн голын мөнх урсгал 

	ургац тариаланг маань усалж өгөөд, 

	мөн л чиний өлмийг ухияах гэж 

	мөдхөн тэгээд харьж буцнам.

	 

	Алаг цэцэг анхилах сайхнаараа 

	агаарыг ариулнам.

	Хэдий тэгэвч түүний хэтийн зорилго бас л 

	өмнө чинь очиж өргөл болох гэнэм.

	 

	Хотол тахилга чинь 

	Хорвоо ертөнцийг 

	хоосон үл болгоном.

	 

	Өргөл хишиг чинь 

	өчүүхэн доордсыг 

	үгээгүй гуйранч үл болгоном.

	 

	Найрагчийн дуулалд 

	нармай түмэн 

	дүүлэх эрмэлзлийнхээ 

	дүр төлөвийг үзнэм.

	 

	Тэгэхдээ харин 

	тэдний дээдийн зорилго 

	гагцхүү чиний л гарыг харнам.

	 

	
ХҮЛЭЭС СУЛРАХУЙ

	Хатуу сахил сахихад ч надад сулрах юм алга.

	Хайр сэтгэлийн мянган хүлээсэнд ч би

	Хавтайяа сул чөлөөтэй баясгаланг эдэлнэм!

	 

	Бадарсан галаас чинь би өөрийнхөө ертөнцийн түмэн зулыг асааж,

	Бат оршилт сүмийн чинь тахилын ширээнээ өргөюү!

	Үгүй ээ, би өөрийнхөө сэрэл мэдрэлийг чанд тэвчээрийн

	Үүдгүй төмөр торонд үл хоръёюу.

	 

	Үзэхүй, сонсохуй, хүрэлцэхүйд минь чиний баясгалан дүүрэг!

	Алдал унал бүхэн минь баясгалангийн тахилын

	Ассан гал болж бадран дүрэлзэг!

	Аливаа санасан хүслэн минь амраг хайрын

	Амьд үр жимс болж соёолон цэцэглэг!

	 

	
ЭВДРЭЭГҮЙН ЭРЭЛ

	Орчлон ертөнц цүү шинэхэн цогцлон бүтээд байсан цаг,

	Одод цөмөөрөө цог жавхалантай цойлон гэрэлтэж байсан цаг,

	Огторгуйд тэнгэр нар хуран чуулжээ.

	Олуулаа нийлцгээн дуу дуулжээ:

	«Аяа, Юутай гайхамшгийн төгөлдөр буй!

	Асар уудам орчлон юутай төгс буй!»

	Гэтэл тэндээс гэнэтэд нэгний хашхирах дуу гарч: 

	«Хаахан нэг од хаягдаж орхи вэ.

	Гэрэл төгс зулын хэлхээ нэг газраа нэгз үсрэн, тасарчхав бололтой. Та минь тэр хаашаагаа талийж одов оо?» гэв.

	Тэнгэр нарын ятгын алтан чавхдас дуугаа хураав аа.

	Тэвдэн хэлмэгдсэн дуу шуу арван зүгт дуудан дэгдвэй: «Халаг хуухай! Хаягдсан тэр од хамгийн шилдэг нь билээ,

	Тэр л чухам тэнгэр орчлонгийн оройн чимэг болж, онцгойхон гялалзагч очир алмаас бүлгээ!»

	Тэр өдрөөс хойш тэрхүү одны эцэс төгсгөлгүй эрэлд морджээ.

	Тэрний хамт энэ дэлхий эвдрээгүй баяраа алдав гэж үй олноороо дуу нийлүүлэн үглэгэр болжээ.

	Гагцхүү шөнийн гүн харанхуйд

	Галтай одод инээмсэглэн байж, бие биесийнхээ чихнээ битүүхэн шивнэлдэхдээ:

	«Ээ мөн шал дэмий эрэл юм даа! 

	Эвдрээгүй бүрэн бүтэн бол энэ ертөнцийн эс хумхист эдүгээ ч түгээмэл буй шүү дээ!» гэнэм. 

	 

	
ЦАГААН ҮҮЛ

	Хэсүүчилж яваад үлдэж хоцорсон, хавар цагийн

	Хэсэг бусаг үүл шиг би ч бас хий дэмий эргэлдсээр явнам.

	Үргэлжид гийгүүлэгч наран минь! Чиний хүртээл

	Үүнийг одоо болтол дусаал болгон хайлуулсангүй.

	 

	Тэгсэн ахул энэ дусаал гэрэлд чинь уусах сан.

	Тэр учраас ч одоо хүртэл би чамаас

	Салгуу хол нөхцөөн өнгөрөөж байгаа цагийн

	Сар, жилийг тоолсоор суунам, хэзээ гүйцэх бол?

	 

	Энэ л чиний таалал, зугаа наадам ахул

	Эл бүхий хоосны минь өнгөөр бүрдүүлж, алтаар гялалзуулж хайрла!

	Эрчлэх салхиар хийсгэж, хааяагүй түгээж хайрла!

	 

	Улмаар чанагш, хэрвээ чамайг таалбаас би

	Өдрийн наадам төгсөх үес шөнийн харанхуйд хайлж,

	Уур болж дэгдсүү. Тэгж эс чадахул

	Өглөөн мишээл болон одсуу. Үгүй болбол

	Усан болроос тунгалаг шүүдрийн дусал болоод,

	Өргөн дэлхий дээр гялалзанхан бууж ирсүү!

	 

	
ЦЭЦЭРЛЭГ

	Амралттай завтай ахуй үед би олонтоо

	Ашиггүй үрсэн хормын төлөө санаа зовном.

	Ай даа гэвч, шүтээн минь! Хаа үрэгдэх билээ тэр хором?

	Аж төрөхийн минь хором бүрийг та өөрөө

	Авчирч өгсөн шүү дээ, өөрийнхөө гараар.

	 

	Ахуй бүхний амин голд ороод та

	Арвитган дэлгэрүүлж, үрийг сүе13, нахиаг цэцэг

	Алаг цэцгийг амтат жимс болгож соёрхном.

	Алжаан ядраад орондоо орж зүүрмэглэвэй би.

	Ажил үйлсэнд минь төгсгөл алга гэж санаж билээ.

	 

	Харин тэгтэл өглөө босоод харвал цэцэрлэгийн минь

	Хамаг цэцэг өөсөөн дэлгэрэн цэцэглэчихсэн байлаа.

	Хачин жигтэй гайхсанд минь хязгааргүй билээ!

	
ЦАГЛАШГҮЙ ЦАГ

	Цаглашгүй цагийг эзлэн барьжээ чи, шүтээн минь!

	Цагийн чинь хэмийг тоолон чадах хэн юу билээ?

	Үргэлжлэн цувах тоолшгүй өдөр шөнө ирнэм, улирнам.

	Үеийн үе цэцэрлэгийн цэцэг лүгээ адил урганам, унанам.

	Үүнийг чи юмны чинээ огт санахгүй.

	Үнэндээ чиний саатах хүлээхэд санаа зовох юм алга.

	Нэгээхэн зэрлэг үрийг гүйцэд ургуулахад л чи

	Нэн олон зуун жилийн цагийг зарж чаднам.

	Ашиггүй үрэх ганц ч хором над байхгүй л тэгэхэд.

	Аргагүй ийм цагаар ядуу даржин болохоор 

	Ажлаа дуусгахад сэтгэл түгшин зовном билээ.

	Агшин зуур ч хожимдохыг тэвчиж үл чаднам.

	Цагийг минь эзэмшихийн зарга мэдүүлдэг хэн нэгэн

	Цадиггүй омголон заалдагчтай хуваалцаж ч үрэгдэх учир буй.

	Тахилын чинь ширээний урд хүрч очтол ийнхүү

	Тавиглаж өргөх идээ чамраа барсаар байнам билээ.

	Нар жаргахын үес би хожимдохоос айн тэвднэм.

	Намайг хүрэхээс урьд сүмийн чинь үүд хаагдуузай гэж сандарнам.

	Тахил өргөхүйн тулд харин тэгтэл хэзээ ямагт

	Тавтай хүрэлцэх цаг үлддэг нь бас гайхалтай яа!

	 

	
ҮХЭЛТЭЙ ЗОЛГОХУЙ

	Зарлигийн тань ёсоор үхэл өнөөдөр үүдэнд минь ирлээ, шүтээн минь

	Зам зуураа нэр үл мэдэх тэнгис далай туулсан байна аа.

	Гэгээгүй харанхуй шөнө байна, зүрх минь айн түгшиж байна.

	Гэвч би дэнлүүгээ гартаа бариад хаалгаа нээж өгьюү.

	Эрхэм зочны ёсоор мэхийн ёсолж угтъюу.

	Элч чинь үүдэн дээр минь ирсэн байна!

	Алгаа хавсран нулимсаа мэлтгэнүүлэн байж түүнд өргөл, тахил, идээ зоог барьюу.

	Амин зүрхнийхээ үнэ хэлэлцэшгүй эрдэнэсийн санг

	Өлмий дор нь өргөж тавьж өгьюү.

	Элч тэр бээр заалгасны тань үйлдээд эгж буцна заа.

	Эзгүй урцанд минь түүний хойно цорын ганц «би» минь л

	Эцсийн удаа тандаа бэлэг барих гэж үлдэнэ зээ!

	 

	
ЭРЭЛ

	 

	Оргилуун хүчтэй найдлага зүрхэнд буйн тулд

	Орон гэрийнхээ өнцөг буланг нэгжин эрэл хийгээд

	Олсонгүй дээ түүнийг би.

	Гэр орон минь өчүүхэн жаахан билээ.

	Гээгдэж хаягдсан юу боловч дахин олддоггүй билээ.

	Эзэн тэнгэр минь! орчлон дэлхий чинь овоо арвин юмаа

	Эрсээр хайсаар яваад би энд би үүдэнд чинь ирлээ.

	Үдшийн чинь тэнгэрийн алтан замбалзгуйт лаврин дор

	Үлэмжийн их хүсэл горьдолтой өөдөөс чинь ширтэн зогсном би!

	Энгүй далайн энэтээ эрэгт гарч ирлээ би.

	Энд ирээд юу ч гарздахгүй болмуй

	Тэгэвч энд мөрөөдөл найдал, жаргал, баясал

	Тэрчлэн бас орчлонгийн хамаг дүр нулимсны чанад нуугднам.

	 

	Эзэн тэнгэр минь! Хоосорсон амь насыг минь

	Энэ далайдаа бүрэн төгс умбуулж хайрла!

	Эгж нэг удаа дахин над ертөнцийн энэхүү

	Элчилгүй өргөн эрх засгийн амтыг хүртээн соёрх!

	 

	
ЭВДЭРХИЙ СҮМ

	Эвдэрхий сүмийн тахисан шүтээн ээ! Бийбаагийн14 тасархай чавхдас

	Эдүгээ чиний магтаал дуурьсгахаа нэгэнт өнгөрчээ.

	Оройн цаг хүрэл хөөргийн15 дуун уншлагыг чинь зарлахаа больсон.

	Орчин тойрны чинь агаар намуун бөгөөд чив чимээгүй ажиам.

	 

	Хамхархай муу дуганд чинь хаврын салхи сүүгнэм.

	Хаврын тэр салхинаа цэцгийн үнэр ханхалнам.

	Харин одоо цэцгийг өргөж чамдаа барихгүй ээ.

	Хөгшин гэлэн чинь эдүгээ чамайг тахихын хүслээр

	Хөлхөж дэмий ирэн очин байдаг буй.

	 

	Бүрий барай болж зулын гэрэл тоосон мананд

	Бүүдийж сүүдийхийн цагт эцэж туйлдсан гэлэн

	Хэнхдэг зүрхэндээ цаглашгүй өлсгөлөн нуусаар

	Хэмхэрхий нуранхай энэ сүмд ирдэг буй.

	 

	Яданги сүмийн тахисан шүтээн ээ!

	Ямар ч баярын өдөр цог жавхлангүй боллоо.

	Яасан ч тахилгын шөнө зулгүй өнгөрдөг боллоо!

	 

	Уран зураач өдий төдий шинэ зураг бүтээдэг буй.

	Улирал ирэхүл умартахын ариун урсгалд хаядаг буй.

	Эвдэрхий сүмийн тахисан шүтээн л гагцхүү энд

	Эгнэгт үл тоомсрохын шүтэгч үгүй хоцордог ажиам.

	 

	
ҮЛДЭХ ЮМ

	Алтан дэлхийн харах хараанаас далд ороод

	Амь сүнс сүүлчийн хөшиг нүдэнд татаад,

	Анир чимээгүй энэ тороос нисэн одохын

	Андуугүй ирэх тэр өдрийг би мэднэм.

	 

	Тэгэвч шөнө од гялалзан өдөр нар мандана!

	Тэнгис далайн давлагаа шиг цагийн хэм урсана.

	Тэр цагийн урсгал бас өндөр нам долгилно.

	Тэгэхийн чацуу бас жаргал зовлоор амьсгална.!

	 

	Энэ мэт амьд явах цагийн эцсийг эргэцүүлэхүйд

	Эрэн цагийн хашлага эвдэрч, үхлийн гэрэлд би

	Хогшил баялгийг шинэ дүрээр нь хардаг болном.

	Хоосноос хоосон, доордоос доорд орон зайд нь

	Хомсхоноос хомсхон амьтан ч хачин сонин харагднам.

	 

	Есөн хүслийн минь орчлон сансар хийгээд

	Ерөөс гарт минь орсон хорвоон сан хөмрөг

	Урдуур минь цөм цувран өнгөрнөм, өнгөрүүлж ч хайрла!

	Угаас ямагт жигшиж голж асан юмыг минь л

	Уртдаа миний гарт үлдээж хайрла!

	 

	
АЯНЫ ЭЦЭС

	Анд нөхөд минь! Явахын энэ тухайд надад өлзий хутаг ерөөгөөрэй!

	Агаарт өглөө цагийн улаан туяа тунарнам.

	Аяны минь зам нэн ч сайхан буй заа.

	 

	Ганзагалаа хэрэглэл юутай явахыг минь битгий асуу.

	Гар хоосон атугай ч цээж дүүрэн найдлагатай

	Гарч явах минь, аян замдаа би.

	 

	Заяа холбосон хурим тойн хувцас өмсөөд хөдөлнө би,

	Заншил болсон аяны дүрэмт хувцас байхгүй.

	Зам зуур аюул бартаа буй ч айх юм надад алга.

	 

	Оройн бүрийн одод намайг

	Аяны эцэст угтана заа!

	Ордны үүдэнд үдшийн цуур

	Амрын минь эрнэ зээ!

	 

	
САЙН СУУГААРАЙ

	Явахын зөвшөөрөл оллоо.

	Яах вэ сайныг ерөө, найз минь!

	Мэхийн ёслоод, чамтай салах ёс хийхийг гуйнам.

	Мэнд сайн суугаарай, бүр явлаа!

	 

	Үүд хаалганы минь түлхүүр энэ байна.

	Үүнээс хойш энэ гэрийг эзэгнэх эрх байхгүй

	Холдож салахдаа би чамаас

	Хоёр үгний нэмэр гуйхгүй

	 

	Өнө удаан чамтай нэг дор байлаа

	Өгсөн минь бага, авсан минь их.

	 

	Одоо өөр өдөр хүрч ирлээ.

	Оройн харанхуйд асааж байсан зул минь бөхлөө.

	Алс холын орноос заллага над ирлээ.

	Амар сайн суугаарай!

	 

	
ЦААРГАЛАХУЙ

	Эдүгээ эд цөм дэмий, хэрэггүй байна аа даа!

	Энэ бүхнээс цааргалах цаг ирсэн байна.

	Гартаа чи авсан цагт энэ бүхэн хялбар болно.

	Гавшгай хурдан ч бүтэх нь мэдээж, хийхээс зохих бүхэн.

	 

	Аяа, зүрх минь энэ учраас алжаасан үг дуугүй хүлээ.

	Альхан газрын хүндэтгэлийг хүлээвээс баярлавал барав.

	Алга байгаа юмыг хүсэж горьдохоо ч орхи.

	 

	Ялимгүйхэн салхи сэвэхүйд зул минь бөхдөг билээ.

	Яахин дахиж сэргээхийг бодсоор өөр бусад

	Ямарваа ажил үйлсээ үе үе мартдаг би.

	 

	Харин энэ удаа би сонор соргог байя:

	Хатуу газрын хөрсийг сүрэл дэвсгэрээр өнгөлөөд,

	Харанхуйн дунд ганцаархнаа сэтгэл өег сууя,

	Хайрыг булаагч чи минь хэзээ дуртай цагтаа

	Хажуу талд минь сэмээрхэн ирээд суугаарай!

	 

	
ЭС МЭДЭХҮЙ

	Би чамайг мэддэгээрээ бардамнадаг байлаа!

	Бишгүй олон зохиолоос минь, ертөнцийн иргэн, чиний дүрийг үздэг буй.

	 

	«Хэн гээч хүн бэ?» гэж тэд асууж ирлээ.

	Хэлэх үггүй болоод «Хэн мэдлээ» л гэчихлээ.

	Хэсэг сүрхий харснаа тэд намайг

	Хэрэгсэж тоохоо больж буруу хараад явчихлаа.

	Хэнэггүй дүр чинь тэгэхэд инээмсэглэсээр байсан шүү!

	 

	Үхэшгүй олон дуундаа нэрийг чинь холбодог билээ.

	Үнэн зүрхний минь хүрхрээгээр дуу чинь өөсөө урсдаг билээ.

	Тэд ирээд «Ямар утгатай дуунууд вэ?» гэж асуух боллоо.

	 

	Тэгэхэд нь би юу гэх вэ дээ?

	«Хэн мэдлээ, ямар утгатайг нь» гэчихсэн билээ.

	Хэрэгсэж тоохоо байж буруу хараад явчихлаа.

	Хэнэг ч үгүй чи тэгэхэд инээмсэглэсээр суунам билээ!

	 

	
ӨДРИЙН ӨДӨРТ

	Өдрийн өдөрт 

	өөдөөс чинь тосох бил үү би! 

	Амь шиг нөхөр минь!

	Өдөр болгон 

	өмнө чинь зогсох гэж үү 

	алга хавсран?

	Эзгүй дүнсгэр 

	энэ тэнгэрийн доор 

	эгнэгт ингэж

	бөхийн зогсох юм уу?

	Эхэн үйлсийн

	энэ ертөнцөд 

	ажил тэмцлийн тулаан шуугиан 

	эрчлэнхэн довтлогч 

	ард олны дунд 

	өдөр бүрий л өмнө чинь 

	бөгтийн зогсох бил үү?

	Элдэвчлэн үйлс минь 

	эцэслэн дуусахад ч 

	эзгүй дүнсгэр 

	энэ тэнгэрийн доор 

	өнөд ингэж 

	өмнө чинь зогсох хэрэг үү?

	
НАМУУХАН ДУУ

	Эдүгээ би хэрхэвч чанга дуугаар эс дуугарах нь 

	Эзэн тэнгэрийн минь таалал билээ.

	Энэ зуур ямагт намуухан дуугаар өгүүлэх боллоо.

	Энэлэлт сэтгэлийн минь түгшүүр гиншсэнхэн дууллаар ил гарлаа!

	 

	Яарсан хүмүүс хааны зах өөд гүйлднэм.

	Янз янзын эд таваарын худалдаачин тэнд цугларч

	Яг ч үгүй арилжаа наймаа оволзном.

	Гэтэл би өдөр дунд ид ажлын дундуур

	Гэнэт цаг бусаар ажлаас гараа татлаа.

	 

	Яагаад одоо цэцэрлэгийн минь цэцэг цаг бусаар дэлгэрэхгүй байна вэ?

	Ялдам дуугаар зөгий ч юунд цаг бусаар хүнгэнэхгүй байна вэ?

	 

	Сайн муугийн хир хэмжээгээр л хамаг нам минь үрэгдлээ.

	Сайхан завтай амрах цагийн найз нөхдийн хүсэл гэвэл

	Ямагт тэдэнтэй одоо би наргиж наадаж суух асанжээ.

	Ямар л хэрэггүй ажлын төлөө намайг дуудаа бол доо? 

	Бүү мэд.

	 

	
ТЭНГЭРИЙН ИД ШИД

	Сүр жавхлангаа бардуулъя би.

	Арван зүгт дэлгэрүүлье.

	Сүү шиг саруулхан туяан дээр чинь

	Алагхан өнгийн сүүдэр нь сийлэгдэг.

	Сүрхий ид шид чинь тэгвэл энэ дээ.

	 

	Өөрийнхөө өөрийг та өөрөө хэдэн хэсэг хуваамуй.

	Өөр аар хуваагдсан тэр дүрдээ өөр өөр нэр өгмүй

	Өөсөө хуваагдсан тэрний тань л нэг дүр миний бие буюу

	 

	Огцом хахир дууны дуулиан агаар тэнгэрийн

	Олон өнгө нулимсан дуслаар цуурайтсаар буй.

	Өчнөөн зүйлийн инээдэм, түгшүүр, итгэлийн дүрээр

	Өнөөх л дуулиан илрэн тодордог буй!

	Зүйл зүйлийн долгион давлагаа өндөрснөм намснам

	Зүүдэндээ илрэх юм үзэгднэм арилнам.

	Зүгээр нэг над л танай дийлэх дийлдэх хоёрын тусгал буй шүү! 

	 

	Өргөн орчлонгийн жүжгийн хүрээлэнд чиний татсан хөшиг дээр

	Өдөр шөнийн бийрээр тоо томшгүй зураг зурсан байна.

	Үүний цаана танай арслант ширээ буй нь

	Үнэнхүү гайхамшигт тахир муруй нууцын тороор сүлжсэн агаад

	Үзтэл нэгээхэн ч шулуун шугам алга ажгуу.

	Үргэлжид тэнгэрт чиний миний их үзэсгэлэн бүрхсэн байлаа.

	Өвтэгш диваажинд чиний миний хөг эгшиг цуурайлж байна

	Үеийн үе чиний миний ил гарах, далд орохоор улирдаг байна аа!

	 

	
ГУНИГТ СҮҮДЭР

	Галт нар чинь 

	гараа сунгаж 

	газар дэлхийг минь тэврээд, 

	Гаслан уйлах

	гансран сүүрс алдах

	ганьхран дуулахаас минь

	 

	Үүдэж гарсан

	үүлсийг чиний 

	өлмийд хүргэж аваачихын тулд

	Үүдэн дээр минь 

	үргэлж сахин 

	өдрийн туж зогсном билээ!

	 

	Хөхин бадарч

	хөгжин баясаад

	одод түгсэн цээжин дээгүүрээ

	Хөвөлзөн намирах

	хөвсгөр үүлсэн

	ороолт хангис нөмөрнөм чи;

	 

	Барагдашгүй олон 

	хэлбэр, хуниасаар 

	байн байн хангисаа хувиргаж,

	Басхүү тэрнээ 

	хэзээд хувирагч 

	бадарсан цацралаар буднам чи!

	 

	Сэрсгэр тэр хангис чинь 

	сэвсгэр хөнгөн 

	нулимс шиг зөөлхөн,

	Сэтгэл татмаар

	сэглэгэр бараан болохоор

	нутад чи дуртай ажиам

	Бас ч чухамхүү

	байдал учир иймээс

	бадрангуй хурц гэрлийг чинь 

	Бараан хар хангис

	баргар гунигт сүүдрээрээ

	бараглан бүрхээдэг ажгуу!

	 

	
НЭГЭН САЙХАН ДУРТГАЛ

	Нэгээхэн ч юм би чамаас гуйгаагүй

	Нэрээн ч одоо болтол чихэнд чинь дуулгаагүй дээ.

	Яваад өгөхөд чинь би тэгэхэд

	Яахаа ч мэдэхгүй гөлрөн зогсож байсаан.

	Тэр үес би ганцаархнаа худгийн дэргэд зогсож байсан.

	Тэндэх моддын сүүдэр худаг дээр бууж ирсэн.

	Шавар ваараа мялхтал ус дүүргээд усчин хүүхнүүд

	Шаламгайлан гэр гэр өөдөө буцацгаасан.

	Тэгснээ тэд намайг дуудаад: «Бидэнтэй яваа, орой боллоо гэсэн»

	Тэгэвч би бүдэгхэн дуугаа л гүнгэнэсээр

	Тэндээ л зогссоор байсан саан.

	Хажуудаа чамайг ирэхэд хөлийн чинь чимээг сонсоогүй.

	Харц чинь над дээр тусахдаа гуниг дүүрэн байсан.

	«Ээ дээ, би тун их цангаж явна» гэсэн дуунд чинь

	Эцэж ядарсан шинж илэрхий байсан.

	Өдрөөр унтаад сэрсэн юм шиг би босон харайгаад

	Өөрийнхөө хумхаар алган дээр чинь цэвэр ус хийж өгсөн.

	Тэгэхэд моддын навч шаржигнан шуугьж,

	Тэртээ далдаас хөхөө донгодоод,

	Тэргүүр замын эргүүлгээс гаадамбын цэцэг16 анхилан байж билээ!

	Нэрийг минь асуухад чинь ичээд дув дуугүй зогссон.

	Нээрээ ч чухам намайг дурсах гэж нэрийг минь асуухаар

	Нэмэртэй тустай юу ч хийчихсэн билээ дээ би?

	Ашгүй цангааг чинь гаргах гэж ус өгсөн дөө гэсэн

	Аятайхан сайхан дуртгал зүрхэнд минь цэцэрлэг дэлгэрүүлж,

	Амьд явах хором бүрийг минь амттай сайхан болгох бий

	Өглөөн цаг үд тийшээ хэвийхэд

	Эцсэн дуугаар шувуухай шаагилдана биз ээ.

	Өндөр дээрээс нимбийн17 навчис шаржигнахаас залхууран согтуурна заа.

	Эндээ л суугаа би ямархан нэгэн бодлого болж

	Өнө удтал, өнжиж оройттол бодон бодсоор байх биз ээ.

	 

	
ГЭРЛИЙН ҮЕР

	Хорвоог бялхаах гэрэл, гэрэл, гэрэл минь!

	Харааг баясаах гэрэл, зүрхийг жаргаах гэрэл!

	Амин голд минь энэ л гэрэл бүжиглэнэм:

	Амраг сэтгэлийн минь чавхдасыг энэ л гэрэл эгшиглүүлнэм:

	Тэгэхэд тэнгэрийн хаалга нээгднэм,

	Тэгээд салхины урсгал эрчилнэм,

	Тэгснээ дэлхийн инээдэм орчлонгийн тоосноо тархнам!

	Алтан эрвээхэй гэрлийн ёроолгүй цэнхэр усан дээр далавчаараа самран сэлнэм.

	Агдаргана мэлрэг цэцэгсийн бундуу мөнхүү гэрлэн давлагааны оргил дээр дэлбэрнэм.

	Үүл бүхнийг энэ л гэрэл алтан цацралын үзэсгэлэн гялбаагаар өнгөлнөм.

	Тоо томшгүй сувдыг энэ л гэрэл тоомжир хайхрамжгүй цацалнам.

	Навчнаас навчинд баясгалангийн цог бутран шүхэрлэж, наргиан даргианы долгион оволзном.

	Энхжиний орны гэрлийн үер эргээ хальж

	Эрчилсэн урсгал нь арван зүгт түрнэм!

	 

	
БУГУЙВЧ

	Бум түмэн од, өнгө өнгийн эрдэнэ шигтгээтэй

	Бугуйвч чинь юутай гоёхон билээ

	Илд чинь гэвч над

	Илүү сайхан санагднам.

	Ир нь цахилгаан мэт гялалзсан хурц бөгөөд

	Жаргах нарны гал улаан туяан дээгүүр

	Жавхлантайяа гялалзан элэн халигч

	Хамгаалахын сахиусан тэнгэрийн гайхамшигт хөлөг18

	Хангардийн жигүүр мэт юутай сайхан

	Тэгээд энэ илд чичирхийлэн байх нь үхэл эцсийн удаа ниргэхүйд

	Тэсэн амьд байхын амттайхан шаналал лугаа адил агаад

	Орчлон дэлхийн чөмгийг нэгэнтээ дүрсхийхдээ үнс болгох

	Оюун сэтгэлийн гал мэт ариухан ажиам!

	Ийнхүү бугуйвч чинь үнэхээр гоц сайхан байнам,

	Харин тийм авч, энхжиний орны эзэнтэн

	Илд чинь эгэлгүй гоц сайхны

	Ижилгүй бэлэг тэмдэг болох учраас

	Харах нь байтугай санахад сэтгэл догдолмуй заа!

	 

	
ЦЭЦГЭН СОНДОР АЛГА, ИЛД БАЙНА

	Алагласан цэцгэн сондрыг чинь чамаас гуйя гэж санасан авч

	Ам нээж үг цухуйлгасангүй, зүрх хүрсэнгүй.

	Бүр явсны чинь дараа орон дээр чинь унасан цэцгийг түүе гэж

	Бүхэл шөнөжингөө хүлээсэн сэн!

	Өглөө босмогц яаран хөсөн орны чинь тэнд очиж,

	Өглөг горьдсон гуйлгачин лугаа адил нэгжин үзвэл

	Өнөөх цэцгэн сондор алга, цэцэг ч алга,

	Өчүүхэн дэлбээ төдий ганц хоёрхон унасан байлаа.

	 

	Хачин аа бас! Энэ чинь юу вэ?

	 

	Хайр сэтгэлийн чинь бэлэг энэ гэж үү?

	Хараанд өртөх цэцэг ч алга, нахиа ч алга,

	Ханхлах сайхан үнэр ч энд алгаа.

	Харин тэгтэл хурц иртэй илд чинь энд байна.

	Хатан болд энэ илдэнд чинь

	Асах галын бадарсан дөл,

	Аянга цахилгааны садарсан ниргэл шингэжээ.

	Салхивчаар өглөө цагийн анхны туяа

	Саяхан нойрсож асан орон дээр чинь цацарчээ.

	«Үзэсгэлэн гоо минь! Ямархан бэлэг аваа вэ?» гэж

	Үүрээр жиргэх шувуу шулганан асуулаа.

	Үгүй ээ, энд цэцэг ч алга, нахиа ч алга,

	Үнэртэх анхилах ч юм юу ч алгаа.

	«Хайр сэтгэлийн хаашаа янзын бэлэг гээч энэ вэ?» гэж

	Хачин гайхан, хэлмэгдэн бодлоо би.

	Хаанаа агуулах билээ? Зүүх гэхээс ичээд байдаг

	Хажуу талдаа агсах гэхээс айдас хүрээд байдаг.

	Хариугүй дорой амьтан юмаа даа би гэдэг.

	За тэгэвч би чиний энэ аймшиг төрүүлэгч амрагийн тэмдгийг

	Заавал ч хүлээж авах юм шүү.

	Айх юм надад энэ орчлонд алга.

	Аж төрөхийн энэ дайнд одоо ялахдаа л ялна

	Алан тонилгохын чинь энэ элчийг амин насныхаа хань болгоно.

	Аргамж хүлгийг минь илд чинь тасалж өгөх биз.

	Айх юм надад энэ орчлонд алга болъюу.

	 

	Хамаг хоосон гоёл чимгийг өнөөдрөөс би хаяж орхиё.

	Харанхуй мухарт уйлан уйлан хүлээхээ байя, сэтгэл зүрхний тэнгэр минь!

	Дэмий уран үгтэй магтаал дуу дуулахаа болъё.

	Дээдийн дээд чимэг чинь илд чинь болно оо.

	Хуурамч хиймэл чимэг зүүлтийг би одоо

	Хуу татан хол таягдан хаяя аа.

	 

	
ЗОЧИН

	Харанхуй нөмөрч шөнө боллоо.

	Хамаг ажлаа бид дуусгалаа.

	Гаднын зочин ирж гүйцлээ гэж санаад,

	Гацаа тосгоныхон үүдээ түгжиж эхэллээ.

	Тэгтэл нэг нь «Одоо хааны зууч ирнэ дээ» гэлээ.

	Тэгэхэд бид инээлдэж: «Тэр ч энд иршгүй бий» гэцгээлээ.

	 

	Гэтэл магад хаалган дээр аяархан шар шур хийлээ.

	Гэнэт салхи үлээгээ биз дээ гэж бид саналаа.

	Гэрлээ унтраагаад унтацгаагаад өглөө.

	Тэгтэл нэг нь «Энэ хаан хүү байна даа!» гэлээ.

	Тэгэхэд нь бид инээлдэж: «Биш ээ, салхи үлээж байна» гэлцлээ.

	 

	Бүр шөнө дунд нам гүм байтал нэг чимээ гарлаа.

	Бүгдээрээ нойрон дундаа алсын аянгын дуу шив дээ гэж саналаа.

	Газар доргилоо, хана даргилаа, нойр маань сэргэлээ.

	Гагцхүү нэг нь: «Энэ нь хааны сүйх тэрэгний дуу байна!» гэлээ.

	«Биш ээ, энэ ч тэнгэрийн дуунаас өөр юу байх вэ» гэж

	Биднүүс нойрмоглон байж шивнэлдлээ.

	 

	Харанхуй хэвээрээ гэгээ ороогүй байтал

	Хашхирах дуу гарч: «Босоорой, түргэлээрэй» гэх нь тэр

	Хачин айж, дагжин чичирч зүрхээ дарцгаалаа.

	«Хараач тэр хааны сүйхний далбаа хийсэж байна» гэж нэг нь хэллээ.

	Босон харайж, цочин хирдхийж бид бүгдээрээ

	«Болохоо байлаа, тухлахын зав алга боллоо шүү!» гэцгээлээ.

	 

	Хааны зууч хүрч ирлээ.

	Харин тэгтэл өгөх зул хаана байна?

	Ялан дийлсний цэцгэн титэм хаа байна?

	Ямбалан залрах арслант ширээ хаа байна?

	Яамлан тавлахад нь зориулж зассан цацар хаа байна?

	 

	«Яах вэ, санаа зовоод дэмий гар хоосон угт,

	Ядуу хоосон гэртээ айж ичилгүй зал!» гэж нэг нь хэллээ.

	 

	Хаалгаа нээж өг, хааныг саатан морилог гэж дунгаа тат!

	Хааныг шөнийн там харанхуйд ирсэн учир

	Хав харанхуй гэртээ тавтай саатан морилтугай гэж зал.

	Тажигнан нижигнэн тэнгэр ниргэж байна.

	Тас харанхуй ч цахилгааны гэрэлд дагжиж байна.

	Тасархай нооронхой сүрэл дэвсгэрээ үүдэндээ дэвсэж өг»

	Аймшигт харанхуй балар шөнийн хаан тан маань ийнхүү

	Аюулхай догшин салхитай цуг гэнэтхэн морилж ирлээ!

	 

	
ХАРАМЧ

	Алтан сүүхий чинь бараа харагдахын үед би

	Айл айлын хаалга татаж гуйлга гуйж явлаа.

	Хавтай сайхан зүүд зүүдэлж буй мэт санагдлаа.

	Хаадын хаан бөгөөтөл энд ирдэг хэн билээ?

	Сайныг горьдох найдлын минь толгой өндийж

	Саар хувь зохиолын минь цаг лавтай дууслаа гэж саналаа.

	Тэрэгний тоосон дотор алтан тамга хэзээ гарч ирэх бол,

	Тэнгэрлэг хааны мутар гуйланчдын тулмыг хэзээ дүүргэх бол гэж

	Тэнд зогсож байхдаа бодлого болж билээ!

	Сүйх тэрэг гэнэт миний зогсож байсны тэнд зогслоо.

	Сүрлэг мэлмий тань над дээр тусаад та мишээсээр бууж ирлээ

	Азын минь нар мандах цаг болж дээ гэж бодлоо.

	Алхалсаар та санаандгүй миний хажууд ирээд

	Ариун мутраа над руу сунгаж

	«Алив над юу өгөх гэж авчир аа вэ, өг өг» гэлээ

	Нэн ч айхавтар инээдтэй асанжээ.

	Нэгэн хаан гуйлгачны өмнө гуйлга гуйж алгаа тослоо.

	Гайхаш тасран хэсэг зуур гөлрөн зогссоноо

	Ганц ширхэг тутаргын жаахнаас жаахан үр тулмаасаа

	Гаргаж алган дээр тань тавьсан билээ.

	 

	Тэгэвч миний гайхахад хязгаар алга боллоо.

	Тэр өдрийн орой хоосон тулмаа харваас

	Зөндөө их тутаргын үр хийчихсэн байснаас

	Зөвхөн нэг нь алтан тутарга байх нь тэр.

	Тулбаран унаж уйлан уйлсан минь хэмшгүй.

	Туламдаа юу байсныг танд хамаад өгчихөө яалаа!

	 

	
УРТ АЯН

	Шуугиан үгүй нам гүм төгс өглөөн далайг

	Шулганан жиргэх шувуудын дуун бүтээн хучлаа.

	Тэргүүр замын сэргэлэн цэцэг омогтойёо дэлгэрээд,

	Тэнгэрийн хаяанд хөвөлзөгч үүлнээ алтан хумхи түгжээ.

	Тэгэвч бид бодлого болсоор урагш давшлаа.

	Хөгжилдөн дуу ч дуулсангүй, хөгжим ч үүсгэсэнгүй бид:

	Хөдөө тосгоны хүн олонтой наймаацалдсаар ч одсонгүй:

	Агшин зуурын төдий ч амрах гэж алгуурласангүй.:

	Алхаагаа нэмэн нэмэн урагшлан урагшлан давшлав.

	Арай гэж, наран чанх орой дээр ирлээ.

	Алжаасан тагтаа сүүдэрт хурган хорогдлоо.

	Үдийн аагим халуунд моддын хатсан навчис дэрвэгэнээд,

	Үхэрч хөвгүүн саглагар модны сүүдэрт сайхан зүүднээ автлаа.

	Үл тэссэн би ч нуурын хажуу зүлэгнээ хөл жийн хэвтлээ.

	Хамт явсан нөхөд минь намайг элэглэн шоолцгоогоод,

	Ханхар бардмаар тэргүүн өргөж хаян одоцгоогоод,

	Хойшоо эргэж ганц ч харсангүй тэд,

	Холдон холдсоор цайдам тэнгэрийн цэнхэртэх суунагт далд орлоо.

	Тоолж баршгүй уул нурууг хэрэн хэдэрч,

	Тоймгүй холын улс орноор бядан хэсжээ тэд.

	Тойром бүрдийнхээ тэнд л би ганцаархнаа хэвтсээр байлаа.

	Өчнөөн гутрах, олны зэмлэх хоёр намайг хэдэнтээ сэнжлэн

	Өндийлгөх гэсэн боловч над огтхон ч тэнхээ алга байжээ.

	Эцсийн эцэст үл тоомсорлохын тааламжтайяа гүнзгий хийгээд

	Эл бүхий бүдэгхэн гэрлийн тусгал дотроо

	Энэхэн бие юүгээн бүрнээ хаяж орхисон билээ.

	Наран туяагаар чимэглэсэн ногоорон ганцаардахын хөг

	Намсах өндөрсөхийн солигдлоор зүрхийг минь хучиж эхэллээ.

	Ямар хэрэг зорилгыг өвөрлөж энэ аянд би

	Явах гэж гарсан учраа ч таг мартжээ.

	Бас эцсийн бүлэгт сүүдэрлэг дууны нууц хөргийн өмнө

	Байдаг бүрнээ миний бие тахил болгон өргөжээ

	Харин сүүлд нь нойрноос сэрээд нүдээ нээвэл

	Хажуудаа чамайг зогсож байхыг олж харлаа.

	Миний харцын хов хоосныг чи л ийнхүү

	Мишээл инээмсэглэлээрээ мялхам дүүрэн болгож өглөө.

	Дэндүү урт ужиг энэ аян эцээж туйлдаах бий,

	Дэргэд чинь хүрэхийн тэмцэл тун ч бэрх бий гэж

	Дэмий л юундаа айгаад байсан юм бол доо, бүү мэд!

	 

	
УУГАН ТУЯА

	Бүхэл шөнийг тэрнийхээ замыг харуулдаж өнгөрөөлөө.

	Бүр өглөөн цаг боллоо шид дээ одоо.

	Унтсаны минь дараа гэнэтхэн үүдэн дээр ирчих

	Уршгүй хэрэг хэзээ ч битгий гараасай билээ.

	Найз минь хаалганы минь хавтсыг дэлгэчих

	Наашаа ороход нь саад болохгүй байг.

	Хөлийн нь чимээгээр нойр минь эс сэрвэл

	Хөдөлгөж намайг битгий сэрээгээрэй чи.

	Шувуухайн шаагилдах өглөөн дуулиан

	Шуугилдан хөгжилдөх үүрийн наргианаас

	Учиргүй цочин босохыг би үл хүснэм.

	Унтуулж хайрла намайг тэгэхүйд

	Гэнэтхэн нөхөр минь хаалган дээр ирлээ ч гэсэн

	Гэмгүй, намайг тайван унтуулж хайрла!

	Унтах нойр минь, үнэ хэлэлцэшгүй нойр минь.

	Учралт түүний л хүрэлцэх хүртээлийг олсноор

	Урттаа хулжихаар хүлээн хүртээлийг олсноор

	Миний энэ хамхиастай нүд ч гагцхүү түүний 

	Мишээхийн хүртээлийг олсноор зовхио сөхьюү.

	Ямархан нэгэн зүүдэн харанхуй нойрноос тасран гарч ирэх шиг

	Яг урд талд минь тэр хүрч ирьюү.

	Орчлонгийн ууган туяа тусан ирсэн мэт

	Орон дэлхийн ууган дүр гаран ирсэн шиг

	Одоохон ирүүлж нүдний минь өмнө тодруулж хайрла!

	Сэрэн сэргэх оюун ухааны минь анхны хөхин бадрал

	Сэтгэлт түүний минь анхны учралаар л ундрах болтугай

	Унтсанаас сэрэн ухаандаа буцаж орох минь

	Учирсан ханьдаа буцаж очих минь болох болтугай!

	 

	
ҮҮРД АРИЛШГҮЙ ТАМГА

	Хүндэтгэн угтахын тулд чамайг тэр нэгэн өдөр

	Хүлээн харахын огтхон ч санаа тавилгүй сууж билээ.

	Нэн ч санаандгүй, мэдэгдэлгүй, урилга заллага ч үгүй

	Нэгэн энгүүн хүний хувцас өмсөн ирээд,

	Нэвтрэн орсон билээ чи миний зүрхэнд.

	Үй олон богинохон зуурам орчих амин насны минь хором дээр

	Үүрд арилшгүй тамга дарсан чи ирсэн хойноо,

	Чингээд эдүгээ гэнэтэд үүнээ гэрэл тусаж,

	Чиний тамган дээр миний хараа буухуйд

	Үүрд арилшгүй тамгатай тэдгээр гайхамшигт хором

	Үзтэл амь насны минь самбар дээр баяр гунигийн

	Үл санах, санах лугаа тоглож дарагдсан байна аа.

	Шороо тоосон дотор тоглож явахыг минь хараад

	Шоодон жигшиж чи бээр цаашаа эс харжээ.

	Сэжиглэн цээрлэлгүй дэргэд минь ирсэн

	Сэмээрхэн хөлийн чинь чимээг би сонссоон.

	Элс шороон дотор эрхлэн наадагч миний

	Энэ мэт тэр нэгэн өдөр сонссон хөлийн чимээ

	Эдүгээ даяан дэлхийн эс хумхи бүхнээ дамжиж

	Энгүй огторгуйн одон мичид бүрийд цуурайтах болсон буй яа!

	 

	
УЧРАХЫН НАЙДЛАГА

	Чамайг би хүсэн хүлээн байж,

	Чавчрахгүй нүдээр тэр замыг ширтэж,

	Тэнд сүүдэр нь гэрлийн эрх дагахыг

	Тэгээд бороо нь халууны зарц болохыг

	Тэр зуур харан суухад над баяр ирдэг юм аа.

	Агаараар мэдээ хүргэгч элч тэр зам дээр ирээд

	Амар мэндийг минь мэдэж хурдланхан одном.

	Үлэмжийн баяр зүрхнээ дүүрэн хурж,

	Үлээх салхины найртай амьсгал намайг илбэнэм.

	Учирч чамтай уулзахын тэр нэгэн гайхамшигтай хором

	Удахгүй одоо гэнэтхэн ирэх бий гэсэн найдлагаар

	Үүдийг чинь сахин өглөөнөөс авхуулаад

	Үдэш хүртэл хүлээн суудаг билээ би.

	Заримдаа инээн, заримдаа дуулан ганцаархнаа суунам.

	Завсар чөлөөнд нь хавь ойрыг харж үзэхүл

	Орчин тойрны минь агаар салхин дүүрэн

	Олж учрахын сайхан үнэрт найдлагаар анхилаастай байна аа!

	
АМТТАЙХАН МӨРӨӨСӨЛ

	Хамгийн ард хоцроод амраг минь чи тэнд

	Хар сүүдэрт шургаж юундаа зогсоо вэ?

	Түлхэж чамайг тоостой зам дээр гаргаад

	Түрүүлээд орхиод явлаа тэднүүс.

	Зоогийн чинь цөгцийг авчраад хэдийнээс хүлээн суув аа би.

	Зорчин өнгөрөх явуулынхан хүрч ирээд

	Цөм нэг нэг цэцэг шилэн авч явсаар байтал

	Цөгц маань бараг хоосон боллоо шүү.

	Үд хэвийлээ, өдөр ч өнгөрлөө.

	Үдшийн бүрэнхийд зовхи минь нойрноо дарагдлаа.

	Эгэн харьж яваа хүмүүс нүүр өөд минь харж,

	Элэглэн шоолсон янзтай инээж байнам.

	Ичсэндээ би доошоо харан гудайлаа.

	Ийм нэгэн гуйлгачин хүүхэн мэт энд би

	Хүлцэнгүй доройгоор нүүрээ хангисаар бүтээж суунам.

	Хүмүүс надаас «Юунд суугаа вэ?» гэж асуух л юм.

	Хар цагаан дуугүй, газар ширтэж,

	Хариу үг өчилгүй суугаад л байдаг билээ.

	Ай даа! Чиний замыг тосон суугаа,

	Ам өгч чиний ирнэ гэснийг ч тэдэнд хэлсэнгүй.

	Ийм ядуу хоосноор дүүргэсэн хүүдийгээ ч би

	Их эзэн хааныгаа угтахын тулд авчирсан гэхээсээ

	Ичээд зовоод байх юм даа.

	Ийнхүү энэ эрхэм чухлаа зүрх голдоо нуунам би.

	Өнөө би энэ ногоон зүлэгт хөндийд хүлээн хүлээн сууж,

	Өндөр тэнгэр өөд нүд чавчралгүй ширтэж, мөнхөн чамайгаа гэнэтхэн хүрээд ирээсэй гэсэн мөрөөсөл хүслээр сэтгэл самуурч байнам.

	Сүртэй олон гэрэл зул аслаа.

	Сүйх тэрэг дээр чинь алтан далбаа намирлаа.

	Дорогш чи бууж ирээд тоос товрогт газраас босгож

	Даг хир болсон хувцастай, бахдах ичих зэрэгцсэнээс

	Дагжин чичирсэн гуйлгачин хүүхнийг орхимжоороо бүтээлээ.

	Даяар олон энэ бүхнийг хараад дув дуугүй хөшин зогслоо.

	Тэгэвч энэ бол зөвхөн мөрөөсөл байлаа.

	Тэрэгний чинь дугуйн чимээ ч сонсогдохгүй байлаа.

	Цувран хөвөрсөн үй олны жагсаал ялан дийлсний

	Цуугиан шуугиан өрнүүлсээр замаар өнгөрлөө.

	Харин ганцхан чи л тэдний сүүдэрт шургаж,

	Хамгийн ард хоцрон зогссоор ажээ.

	Тэгэхэд энд би л хүлээхийн урт ужигт

	Тэнхээ тасран сэтгэлийнхээ шаналлыг нулимсаараа

	Тэмтрэн угаах гэж суун суусаар аа!

	 

	
ЭЛБЭГ НИГҮҮЛСЭГЧ МИНЬ!

	Элбэг нигүүлсэгч минь! Шүтээн минь!

	Элэг зүрх минь гандан хатлаа.

	Энд хэдэн жил үүл гарсангүй.

	Тэнгэрийн хаяа чармай нүцгэрч,

	Маш аймшигтай хэцүү боллоо.

	Тэвнийн чинээ ч үүл үзэгдсэнгүй.

	Магад ганц хоёр дусал дусахын ч горт алга.

	Та таалах аваас хоромхон зуур

	Үхэл мэт харанхуй аюултай догшин салхи дэгдээж хайрла.

	Тачигнан ниргэх аянгаар агаар тэнгэрийг

	Үзүүр ёроолгүй донсолгон доргиулж хайрла.

	Гагцхүү зүрх сэтгэлийг хөнөөл цөхрөлөөр төөнөгч

	Гал шиг бэрх энэ ган халуунаа буцааж ав шүтээн минь!

	Эцгийн хилэн бадарсан харцаас багачуулыг хамгаалах гэж

	Эхийн нулимс мялхсан мэлмий дорогш харах шиг

	Энэрэл нигүүлслийнхээ чийгт үүлсийг дорогш буулгаж хайрла!

	Элбэг нигүүлсэгч шүтээн минь!

	 

	
ГАЙХАМШИГТ ЭРХ ЧӨЛӨӨ

	Зүрх сэтгэл аймшиггүй эрэлхэг агаад

	Зүй бус шударгагүйн өмнө толгой бөхийхгүй байх:

	Гэгээн саруул бэлэг билгийн үнэ цэнэ буурахгүй байх:

	Гэр орны уйтан явцуу хэрэм ханаар

	Гэрэлт орчлонг эвдэн хуваахгүй байх:

	Үгийн үүсэл гагцхүү үнэний гүн шандаас гарч байх,

	Үл цөхрөх чармайлт эзнийхээ хоёр гарыг

	Үнэнхүү төгсийг олж атгахын тулд л сунгуулж байх,

	Ухаан оюуны тунгалаг урсгал хэрхэвч

	Урьд эртний заншлын цөлд хатан ширгэхгүй байх:

	Сэтгэл хүслэн чиний жолоодлогоор ямагт чанагшилсаар

	Сэлүүн уудам бологч бодол үйлсийн дотор булхан байх:

	Эл бүхий эрх чөлөөний туяа гэрэлд

	Эх орон минь сэрэх болтугай! Шүтээн минь!

	 

	
НИРГЭЖ ХАЙРЛА

	Хүсэн даатгах нэгээхэн зүйл байна, шүтээн минь!

	Хүлцэнгүйн минь үндэс ёзоорыг ниргэж хайрла!

	Хүлтэгнүүр зүрхийг минь ниргэж хайрла! Ниргэж хайрла! 

	 

	Амар жаргал, зүдэл зовлын цохилтыг

	Адилхан дааж чадах хүчин хайрла!

	Амраг хайраа асрал хичээнгүүлэлд

	Ашигтай тустай болгож чадах хүчин хайрла!

	 

	Дорой буурайг хэзээ ч үл гадуурхан дээрэнхүйлж

	Догшин дарангуйллын өмнө сөгдөхгүйн хүчин хайрла!

	Өдөр тутмын аар саар тэмцэл үтээрхлээр

	Өөрийнхөө сэтгэлийг хиртүүлэхгүй байх хүчин хайрла!

	 

	Зарлиг тааллын чинь өмнө хир чадлаа

	Зайлсхийлгүй дуртайяа өргөн барьж чадахын хүчин хайрла!

	 

	
САХИЛ

	Амины амь минь! Үе гишүүнд минь чиний хүртээл буйн учраас

	Ахуу бие юүгээн ариун цэвэр байлгаюу би!

	Үнэний зулаар оюуны минь чи гэрэлтүүлдгийн учраас

	Үзэл бодол юугаан үнэн бусын харанхуй үл болгоюу би!

	Цогцос дүр чинь энд бат тогтсоны учраас

	Цогт зүрх юүгээн нүглийн үүд үл болгоюу би!

	 

	Чингээд хамаг үйлс минь чиний л илрэл тодрол

	Чиний л урамшил урагшлал болъюу!

	 

	
АМРАХЫН ЧӨЛӨӨ

	Амраг минь! нэгээхэн хором дэргэд чинь суухын чөлөө учрал хайрла!

	Ажил явдлаа би сүүлд гүйцээмзэй.

	Сайхан царайг чинь нүднээс эчнээ болохоор

	Санаа минь үл тайвширнам, бие минь үл амарнам.

	 

	Эрэг нь үгүй далай мэт элдэв ажил үүрэг минь

	Эн нь үгүй хи бөгөөд учир тойм нь үл олдном.

	Хаалга хатавчаар минь халуун амьсгаагаа үлээсээр

	Хаврын сайхан улирал хүрч ирлээ өнөөдөр

	Найруу яруу эгшгээр дуу аялж байнам.

	 

	Адбиш гоо царайг чинь ширтэн дув дуугүй сууж

	Амрахын чөлөөнөө алгасал үгүй завтай тухтай

	Амин насны төгөлдөр өргөлийн дуу дуулмаар санагднам.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Үнэхээр




	[←2]
	 Өлмийн орон гэж хүний ул мөрийг хүндэтгэж хэлэх нэр




	[←3]
	 Хэтийдэх гэдэг нь хэтрэн дэндэх гэсэн үг.




	[←4]
	 Мэлрэг цэцэг гэж тост модны язгуурын цагаан цэцэгт бут харгил. Оросоор жасмин гэдгийн нэгэн зүйл.




	[←5]
	 аруун гэж хүсэлтэй сайхан гэсэн үг




	[←6]
	 Дурган гэж дутуу дулим гэсэн үг




	[←7]
	 Долоон орон гэж Энэтхэгийн гүн ухааны нэр томьёо. Үүнд: Газрын орон, хийн орон, тэнгэрийн орон, анхилмалын орон, хүний орон, нарны орон, үнэн орон хэмээх долоон орон (сабдалоог) буй гэж үздэг ажгуу.




	[←8]
	 Ухияах гэж угаахын хүндэтгэл нэр.




	[←9]
	 Хүж цэцэг гэж энэтхэгчүүдийн ариун гэж эрхэмлэдэг улаан цэцэгт тансаг үнэрт бутлаг ургамлын нэр.




	[←10]
	 Маанас нуур гэж Химаалайн уулны нэгэн үзэсгэлэнт сайхан нуур.




	[←11]
	 Саарий гэж энэтхэг эмэгтэйчүүлийн нэгэн зүйл хувцасны нэр. Бүхий биеийг ороон үзүүр этгээдийг толгой дээгүүр бүтээдэг.




	[←12]
	 Өлзийт түмэн зулын баяр гэж намрын адаг сар. Лагшми хэмээх эдийн охин тэнгэр тайж хийх Хиндхэг шашинтны зулын наадам.




	[←13]
	 С ү е - гэж тариа будааны дөнгөж цухуйж буйн нэр.




	[←14]
	 Бийбаа гэж нумаар хуурдах дөрвөн чавхдаст хөгжмийн зэвсгийн нэр




	[←15]
	 Хүрэл хөөрөг гэж төвөдөөр «харанга» хэмээх нэгэн зүйл цохивор хөгжмийн зэвсгийн монгол нэр.




	[←16]
	 Гаадамба гэж Энэтхэг газраа ургах анхилмал сайхан улбар шар цэцэгтэй мод. Цэцгийг нь гаадамба гэдэг жимсийг нь иддэг.




	[←17]
	 Нимбэ гэж - мөн Энэтхэгт ургах гашуун жимст мод. Эмгэнэл бэлэвсрэлийн ёслолд навчсыг нь зажлах заншил буй.




	[←18]
	 Энд, Энэтхэг домгоор хамгаалах сахиус Вишну тэнгэр хангарди шувуу хөлөглөдөг гэж гардгийг эш татжээ.

